
RIJEČ UREDNIKA: Denis Kontošić, mag. educ.

KRELA ZA KOREN BARBANSKI

Petnajsti barbanski pjesnički susret BESIDE U JATU… Lipi ok-
rugli numer. To ni dvajset, dvajset i pet eli pedeset. To ni nanke osavna-
jst, kako nika zdrilost, punoljetstvo. Ma, dobro i lipo zvoni, pokle ok-
ruglega jubilarnega, desetega susreta 2020. lita. Rabi se ten veselit, rabi 
zvonit, kantat, svirit, se činit! Još jedan škalin je priskočen ud nas malih 
ki rivamo kapit ča je bit u jatnen jatu kada oštar vitar striplje, ko je 
daždeno i mrzlo, kada se ledenina u sve kosti riva. BESIDE U JATU su 
vero jato, su arka ud Noe, su barka, su čvrsta krela ka i ud kragulja, za 
se škapulat, za živ ustat, za letit zgor vode i zgor vognja. Kada ti to jato 
donese željeni mir i teplinu, kada te zdrhi ubajdu, kada ti tilo treputa 
ud kuntenstva, kada biš rada da to podura za vik vika, vontar znaš da 
je to tvoja najbravija kumpanija, tvoje naredno jato, tvoje klupko, tvoja 
striha, tvoje spasenje.

Petnajste BESIDE U JATU… Ča već, kad prija? Dite ko se je 
rodilo kada i BESIDE, sada je finilo osnovnu školu, će pojt u srednju, će 
pojt z Barbana u Pulu, vidit veliko doprto more, vidit Arenu i Đardine, 
Lungo Mare, doživit kakovu novu ljubav, mrvu zdriliju. Ta dica deboto 
više nisu dica, aš će vreda dojt do 18 lit, do punoljetstva. Tako i mi, ten 
smo sada napro bliže. Zaorali smo lipu brazdu, reste ništo uzada nas, je 
i ploda vidit. Ne sramujemo se ud ninega i za niš. Zdigli smo još više tu 
našu milu istrijansku, barbansku, čakavsku besidu, ku u niko vrime nis-
mo kušeljali ni duperivali jušto kako rabi, smo se je malo kako sramov-
ali, skrivali se i ud nje bižali. Aš, to je bila greža besida za certe, besida 
sela, zemlje, pota, blatnih i žuljevitih ruk, nikako nenaredna za lušo 
društvo, za grad, za lušecu... Pak, smo se, fala dragen Bogu, utriznili i 
rekli sebi i svitu da je to naše bugastvo, da je to naše trdo korenje i naš 
fundamenat, da je vona, ta naša besida, u žilah nan, ka i krv nan tepla i 
napro potribna, i da nikad maj mi ud nje više nećemo bižat ni se skrivat.

To su BESIDE U JATU… Arka štanja ud Noe, za sve nas, naša 
su to raširena krela, naše življenje i spasenje, za sve une ki to žele i ki 
rivaju to kapit. Voči smo tako doprli svoje, dopiremo he i drugin, ki to 

žele. Ki neće, neka i naprid spe, a mi ćemo po svoju naprid. Dragat i 
milovat ćemo našu domaću, barbansku, istrijansku besidu, držat je u 
jatu za sve une ki će se pena rodit, ki će se nju navadit kušeljat i ki će je 
ka i mi volit i naprid na pleći nosit. To su naše BESIDE U JATU, naša 
vela dota i čisto zlato za još nerojene. Kada krstijan to riva kapit, vontar 
je zajno škapulan i škapulan je njigov svit za naprid. I ne triba to ninen 
rivat čuda ni na silu ko za to ne bada. Ko ćeš, daj; ko nećeš, ne moraš! 
Mi smo i ćemo naprid sve to rivat, aš je valor ka i more sinje i dimboko, 
ka i nebo visoko, i forca je to nezmirna i forcu velu nan svin daje.     

U ovogodišnjoj zajedničkoj zbirci pjesama barbanskog pjesničkog 
susreta BESIDE U JATU, petnaestoj po redu, kao svjedočanstvu jubi-
larnoga 15. susreta barbanskih pjesnika, okupili smo opet lipu škvadru, 
lipu kumpaniju pjesnika, njih deboto 50. Imamo se čemu radovati, kada 
se za skup prijavi 48 pjesnika, te kada za tisak u zajedničkoj zbirci pjesa-
ma bude izabrano, gotovo uobičajeno, opet više od 100 pjesama. Ove 
godine imamo do sada najveći broj pjesnika, čak 48, a što je značajno 
više od godišnjeg prosjeka u 15 godina, koji iznosi 36. Pjesnikinja ima-
mo 35, također najviše do sada, što je značajno više od godišnjeg pros-
jeka žena u iznosu 26. Muškaraca imamo 12, nešto manje nego lani, ali 
još uvijek iznad godišnjeg prosjeka koji iznosi 10,3.

Beside u jatu 1. 2. 3. 4. 5.

Godina 2011. 2012. 2013. 2014. 2015.

Broj pjesnika 18 26 33 29 30

Žene 16 19 20 20 22

Muškarci 2 7 13 9 8

Broj pjesama 29 45 66 61 74
 

Beside u jatu 6. 7. 8. 9. 10.

Godina 2016. 2017. 2018. 2019. 2020.

Broj pjesnika 37 43 39 35 43

Žene 26 31 27 27 32

Muškarci 11 12 12 8 11

Broj pjesama 86 88 85 76 86

Beside u jatu 11. 12. 13. 14. 15.

Godina 2021. 2022. 2023. 2024. 2025.

Broj pjesnika 36 38 42 45 48

Žene 26 25 29 33 35

Muškarci 10 13 13 12 13

Broj pjesama 84 88 104 104 105

Dobna skupina 
(god.) do 20 21 - 40 4 1 - 60 60 - 80 preko 80 Sveukupno

Broj pjesnika 15 4 8 19 2 48

Dob pjesnika je i ove godine uobičajeno u vrlo širokom obuhva-
tu, od najmlađih 12-godišnjaka iz Osnovne škole Jure Filipovića, Bar-
ban, pa do dobi s navršenih 8 desetljeća življenja, njih dvoje. Najveći je 
broj pjesnika ponovno u skupini 60+, njih 19. Međutim, raduje nas po-
datak da i ove godine imamo više mladih pjesnika u dobi do 20 godina, 
njih čak 15, od čega čak 11 mladih pjesnika OŠ Jure Filipović, Barban, 
zahvaljujući njihovoj učiteljici Maji Griparić, profesorici hrvatskog 
jezika. To je izuzetno važno, jer su to oni na kojima ostaju BESIDE, to 
je temelj budućnosti i opstojnosti barbanskog pjesničkog susreta. 

Broj izabranih pjesama je i ove godine iznad 100. Izabrano je 
105 pjesama, što je značajno više od godišnjeg prosjeka, koji iznosi 
79. Tiskanjem ovogodišnje pjesničke zbirke, imamo do sada tiskano, 
u 15 dosadašnjih zajedničkih zbirki, ukupno 1.181 čakavsku pjesmu, 
gotovo 1.200 pjesama, a to nije malo. Za zaključiti nam je, kako smo to 
već i prijašnjih godina ponosno isticali, da donijeti preko tisuću pjesa-
ma na oltar domaće beside, kao nemjerljivi doprinos očuvanju te naše 
mile, barbanske beside, za čitanje, za učenje, za ličit dušu i tilo, ipak 
nije mala stvar i možemo se time izuzetno ponositi, hodati Barbanom, 
Barbanštinom i šire visoko podignute glave.

Pjesme ovogodišnjeg 15. barbanskog pjesničkog susreta BE-
SIDE U JATU 2025., verš do verša spleteno, zdrilih ka i jabuke zlatne, 
ugodno, uhu i oku kvalitetnih, svako lito sve boljih, svidoče uno svoje, 
da življenje je lipo i dobro dokle je ga i dokle je nas na ten svitu. Zrekli 
smo čuda lipega i uvo lito, namotali joped lipo klupko fine preje:

„I ščȉ mõja, tȍ je šuštȃnca! / I nȉkad ne zȃbi / Čȁ je nȁša užȃnca!“ 
(Gracijela Putina); „Barban je moj grad / Tu san se rodija / Mladost 
provodija i starost doživija. / Tu bih i umrit rad...“ (Milenko Baćac); 
„Barban je / od starine gradić / u ken je lipo živit…“ (Tarčizio Čizo 
Bastijanić); „…Tu su sidili naši pradidi, didi i oci / I pili dar neba, zem-
je i trsi, zaprt u boci…“ (Mirjana Berneš Glavinić); „…Dokle nan srce 
tuče i gre, / bit će i ljudi, i vina, i fešte.“ (Lana Broskvar); „Kroz žile mi 
teče ta istrijanska krv, / škura i forca kako teran...“ (Nika Broskvar); 
„…A ča imaš doma, blizu, / najbolje vidiš kad poješ daleko...“ (Eda 
Budić); „…Tako je to u životu, dva prava Glavanca /za dvi sestre iz 
Sutivanca / volimo se i štimamo...“ (Jasna Bulić); ); „…Od ničesa si 
čuda prokura, čuda put i lačan osta…“ (Miranda Butković); “…biš mi 
bila rekla: „Garofula moja, / tornaj se doma, jer tu si na svojen, tu je 
zemlja tvoja!“ (Edita Dolfini); „Črno vrime trdih noći / smih uša je / 
kako da ga ni ni bilo…“ (Drago Draguzet); „Mȏre upȅre svȅ gȓdo, ča 
je u sȑcu tȓdo. / Pȁk nȇćeš nȁnke znȁt, a jubȃv ćȅš spoznȁt…“ (Biser-
ka Drndić); „Hiti oko tamo priko / di galebi kolo vode, / di srid mora 
zvire zora...“ (Nevia Glavinić); „Neću te nikad ćepat, / Ali ću se va-
jka rad u tebi frmat.  // Moja. / Istra...“ (Sara Grgorinić); „...hȃrta na 
sȕze zadȃje, / sȕze mȁterine su stȑle besȉde...“ (Živka Kancijanić); „…
življenje, bilo kako bilo, / to je zapleteno pletilo...“ (Elis Konović); „...
Nami je lipo / dok nas ljubav / grije... / Proliće je u nami…“ (Alen 
Kontošić); „…Mȏre prȅz krȁja. / Dȍprla se / vrȃta ud rȃja…“ (Denis 
Kontošić); „Ljubav je una prava / ka ne dojde / u jedan dan…“ (Divna 
Kontošić); „…Orišanac se u duši štiman / jer san prve korake u školi / 
tote učinija...“ (Mario Kontošić); „...Tvoja ljubav i dobrota / ustat će 
dio naših života...“ (Anita Koroman); „…tvoje ruke me bliže stišću, / 
usta meka ljupce išću...“ (Nevia Kožljan); „Ki je ȕzeja / svȋt / i na krȋvi 
krȁj / ga zavrtȉja?...“ (Dheeba Kožljan Škabić); „...Učer san pensala / 
da si najbolji mladić / na svitu...“ (Lucija Krelja); „...Jučer moji didi, a 
sutra se fidan, doj će i moj Vazan…“ (Milan Pačić); „…Pak, ča ko jušto 
danas mora padat daž? / Jutri će novo cviće zajt...“ (Ana Paus); „...
Uživan, plačen i srićan naprid gren... / … Sunčeve zrake kroz grane / z 
mekima prsti mi lice bukivaju i miluju…“ (Marko Pekica); „...Nasmijmo 
se / i zakantajmo po našu / vnu lipu kantu našu…“ (Elia Pekica Pagon); 
„Čovik san ljubavi i mora, / sve luke svita san ubaša...“ (Bartol Pereša); 

„...bukaleta se toči, štorije se kaživaju, / tu srce je doma, u našen kra-
ju...“ (Alida Perkov); „Mladići i divojke / spovidi su nan rekli svoje...“ 
(Damir Pletikos Koroman); „…bilo je zlamenje, / na traljama se nosilo 
veliko kamenje...“ (Đildo Pliško); „…Lĩpa si mi mõja šćȋ / ma tȅbe dȍma 
nȉkad ni...“ (Marija Rojnić); „…Zagni me / da me nȉč ne ledȋ, / da se 
ta teplȋna / frmȃ...“ (Nives Trošt); „…Dice nideri, / Nanke babe i dida 
/ Nideri ni viti...“ (Stefani Trošt); „…Zahvȃlni za mȉlost živȍta / Svȅ 
radȍsti, mȕdrosti, trpljȇnja...“ (Loreta Ukota); „Ni mi ni teplo ni zima,, 
/ sve je kako triba....“ (Nina Vale); „…Ma je bilo lipo po selu klatiti, u 
prahu trilju igrati, / … niš ne imati, a se smijati…” (Inda Zenzerović); 
„…rože su uvenule / od velike tuge…“ (Ana Blarežina); „Triba spati 
poj. / Eko, gremo počinuti za novi dan!...“ (Mate Bužleta); „Nedilja 
služi da se / fameja okupi…“ (Nika Bužleta); „U lušjeri ugnjišće gori, / 
mojemu didu ledeno ni...“ (Anastasia Glavinić); „Anđeli su letili, cviće 
su nosili....“ (Angelina Kolić); „E, kad smo muku učinili, / homo kruh 
umisiti....“ (Filip Kolić); „Tar ognjište je lipo kako god obrneš...“ (Tina 
Medvid); „Svu volju i ljubav / zavisiš na komoštru...“ (Nea Šverko); 
„Lipo diši z ognjišća...“ (Kate Učkar); „I zrmani z grada dojdu u selo. 
/ Forši je malo / Ma je u srcu velo...“ (Nika Učkar); „Fameju zvati i za 
banak sisti / i pojisti....“ (Nika Učkar).

Svako lito tako rečen, pak ču i uvo, jubilarno, petnajsto. Sva-
ko lito pišemo sve bolje, naresli smo i restemo i naprid. Ni tega za 
ča nismo kapaci reć besidu, ma vajka lipu, za naprid potegnut, a ne 
za hitat pod noge, nego vajka z krijancijon i poštovanjen. Takovi smo 
mi Barbanci, nećemo ufendit, a kapaci smo reć doprto prez se skrivat, 
mogari pokle se i kajali, ma vajka za pravicu ud krstijana, Boga i svita. 
Barbanski pjesnici su pozitivci, su krstijani, su za dobro delat i načinit. 
Barbanski pjesnici nisu trubasti ni trubili, vajka su njin oči doprte, ma 
ne za škrtačat eli trupat spod rebri eli u bubrige. Voni će reć ča triba 
svaken, ma vajka z krijancijon, vajka u rišpetu, z željon za boljitak 
krstijana i njigove fameje. Ki će kapit, to je dobro; ki neće, neka  mu 
bude ža. Poete su u mušken svitu nike pute vragu na putu i najraje njin 
se podsmihne, a voni za to ne haju, svoju dobro znaju i lete zgor svih 
tih ča bi se narugali. Zuz to škapulivaju besidu domaću za pokoljenja 
još nerojena. 

Pak, za uvo lito, petnajsto, san i ja, kako urednik, donesa moj 
mali dar na oltar: akcentuira san, stavija naglaske, po mojen izboru, 
na pjesme 7 barbanskih poeta (Drago Draguzet, Biserka Drndić, Živka 
Kancijanić, Dheeba Kožljan Škabić, Marija Rojnić, Nives Trošt, Loreta 
Ukota). To je moj dar njin, moj regal, za pokazat da bi tako rabilo našu 
domaću besidu notat, ko će uni ki se pena rode znat po našu kušeljat. 
To su note naših besid barbanskih, ke mi samouki i ne moramo znat, a 
za sve une naprid, ko njin z kolina na kolino ne prihitimo, almeno neka 
ustane zapišen izgovor z akcenti, pak će znat to pročitat kako rabi i 
tamo pokle par stotin lit.    

A poruka, ka i svako lito, vajka je una svejena: Pišite i naprid, 
dragi moji, u miru, lipo, za sebe, za druge, za Barban i Barbanštinu, za 
ti trdi naš koren barbanski! Zvonit će naprid vaše beside, pojt će u svit, 
svitlost vela će bit. I ne daj se Bog nikada sramovat te naše mile beside! 
Budimo srićni ča je imamo, ča još je živa, ča ćemo dicu našu, nuke i 
pranuke, još vadit tako, po našu, kušeljat, ča ćemo tu našu dotu srčano 
naprid nosit još miljare i miljare lit, za sve une ki se još nisu nanke ro-
dili, a štimat će je stešo i volit ka i mi. Lipi i mili moji, srićno van bilo, 
zdravo i kurajno! Vidimo se i klitu, 2026. lita, u Barbanu!

 Orihi, par dan pokle Vazma, lita Gospodnjega 2025.

Denis Kontošić, mag.educ.



13



Riječ
pjesnika

2024.

Rođena 17. 8. 1964. u Brajkovićima (Općina Kanfanar), gdje i živi. 
Osnovnu je školu polazila u Sošićima (1970.-1973.) i u Rovinju (1973.-
1978.). Srednju je školu završila 1982. u Rovinju. Zvanje odgajatelj je 
stekla u Puli (Pedagoški fakultet u Rijeci – nastavne djelatnosti Pula). 
Radila je u jaslicama i dječjem vrtiću u: Vrsaru, Rovinju, Rovinjskom 
Selu i u Lupoglavu; na radiju (Radio Eurostar Umag, HRP-Hrvatski 
Radio Pazin, Hrvatski Radio-Radio Pula); na televiziji NIT u Pazinu; 
u tisku: Slobodna Dalmacija, Istarski Glas, Valentina, Glas Istre, La 
Voce del Popolo; u izdavaštvu-marketing; u osiguravajućim kućama: 
Jadransko osiguranje i Helios osiguranje-voditeljica zastupništva za 
Istarsku županiju; paralelno je njegovala nemoćne osobe u domovima 
za odrasle ili u njihovim domovima, a od ranog djetinjstva radi u 
obiteljskom restoranu. Danas prati kulturna zbivanja u Istri i o tome 
piše na net portalima, kao i na Facebook stranici ART-Ist-i. Od 2014. 
je u mirovini. Slika, svira, pjeva u crkvenom zboru, fotografira, snima, 
reciklira različite materijale u kući svojega djetinjstva, okružena 
mnogim kućnim ljubimcima, voćkama, lozama i cvijećem.   

Kao pjesnikinja otkrivena je u osnovnoj školi, u Rovinju, te 
je svoje stihove govorila u Raklju na Susretima na dragom kamenu 
i objavljeni su joj u Modroj lasti i u Panorami. Sudjeluje na raznim 
manifestacijama u zemlji i inozemstvu, uz brojna priznanja i nagrade. 
Godine 2023. pobijedila je na Međunarodnom pjesničkom festivalu 
More na dlanu, koji se tradicionalno održava u Puli i Rovinju. U 
Italiji su njezini ljubavni stihovi iz pjesme ''ERO UNA MARIA 
MADDALENA'' proglašeni kao najljepši ljubavni stihovi Italije za 
2020. godinu, te je ta pjesma uvrštena u talijansku Antologiju najljepših 
pjesama Italije. Njeguje dijalekte, prvenstveno one koji se govore 
u Istri, a ponaosob Istriotto, istromletački i labinjonsku cakavicu, 
te piše na tim jezicima. Literarni opus joj je preveden na nekoliko 
svjetskih jezika. Idejni je začetnik i organizatorica glazbeno-pjesničkih 
susreta ''SUPA U MALOJ BUKALETI'' , ''NAŠA ŽENA'' i ''SVETI 

GRACIJELA PUTINA
gošća susreta i zbirke

VALENTIN-U SVAKEN GRMU PIR'' u Općini Kanfanar. Od osnutka 
udruge Dvegrajci, za promicanje i valorizaciju kulturnog i prirodnog 
nasljeđa Kanfanara i Kanfanarštine, njena je članica. 

Gracijela je duhoviti veseljak i rado viđena u društvu. Ima širok 
krug poznanika, suradnika i bogatu korespondenciju. Nema televizor u 
kući i živi uglavnom povučeno, mirno i skromno.

																																																																												Gracijela Putina

Dȉca po kȏrti teču i škȋče!!
Čȑčki po tȅplen črčȇ!!
Spȅkla je krȕh i ȕžinu prontȁla.
Svȉ su jȉli
Nikujȋ su se i nȁpili.
Õna pȍsudu pȅre
Svȅ regulȋva i dištrigȋva.
Facȏ njȏj se za čȇlo takȋva.
Čȑna tarvȇrša je bȋla - svȁ od mukȇ.
Svȉ u hlȃd bižȇ.
Po pȑsi je svȁ mȍkra
Od slȃne ''vodȇ''.
Ne znȃ čȁ če prȉje
Smȗčena je svȁ
Jȍš je do nȍći...
Sȁmo da ne bȉ kȋ kapitȃ.

JȌŠ JE DO NȌČI

Gracijela Putina 																																																																				

Tȃto, u nȅbo si glȅda lȉto dȃn.
Da ne bȉ pȁda grȁd
Da li če pȁsti dȃž
Ča če mrȁz puštȉti.
Kopȁli smo, gnjojȉli, ȍjčali, kȗse brȃli, cimȁli, 
povēzȁli
I kavadȁnju kȁko pȍstelju regulȁli.
Sȁd smo dȍma dȍparli štȇrnu.
Stȇgli gȕmu, ȍprli bȁčve i svȕ konȍbu.
Škȃre, brȇnte, šȉči i karatȅla -
Tȍ grȇ s nȁs u brȃjde.
Sȕtra grȇmo tȑgati!
Mȋ žẽne smo spẽkle krȕh
I u jȕtro je ȕžina prȏnta.
Susȅdi i prȇtelji če nan pumȍči.
Kantȁti čȅmo, štȏrije puvidȁti i tȑgati.
Brȇnta za brȇnton i grȏjze grȇ u bȁčvu.
Grȍzdi su bȗli - žȗti kȁko cekȋn.
Unȅ lȉplje pȕštamo za zubȁti
I za se pufālȉti š njȋn.
Grȍzd na Ȉstru spudubȃ
I mȋ se ponȍsimo s tȋn.

GRȆMO TȐGATI

																																																																												Gracijela Putina

„Glȇj, san pȍbrla jȃja
Čȅš da ti činȋn zavajȏn?“
Bȁba je u čȉkari tȗkla i tȗkla
Dvȃ žutȃnjka i dvȋ žlȉce cȕkera.
Pȑvo su jȃja bĩla crlȇna, pak narȃnčasta
a kȁd su dȏšla žȗta i tȁ krȇma postȁla gȗsta
z žlȉcon san napȕnila si ȗsta.
Bȁba Marȉja me je, unãko priz zȗbi,
Poli špȁher bȕkila u lȃse.
„I ščȉ mõja, tȍ je šuštȃnca!
I nȉkad ne zȃbi
Čȁ je nȁša užȃnca!“

ZAVAJȎN

Rođen je 27.1.1954. Završio je srednju školu za mesara te radio 
pola života kao mesar u Mesoprometu, Pula, a potom do penzije u 
Vodovodu, Pula. Vrlo je svestrana osoba.

Njegova strast su čitanje, proizvodnja raznih domaćih proizvoda, 
gljivarstvo, harmonika i pjevanje. Živi u Draguzeti.

MILENKO BAĆAC

																																																																														Milenko Baćac

Švićen i tečen ti oko hiže
Da me tvoja stara ne vidi.
Još san jedan put zašvika, frma se 20 metri niže.
Lampadina se je nažgala, vrata zaškripala.
Pensan da će doć moja mala,
Ma je stara brža bila, na njoju je kantridu sila.
Da hćer niki išće, je stara marigala.
Čeka san je, svi se sledija, drhta od zime.
Stara je ćutila aš je brek name laja
Ma me ni moga vidit. Ja san se zad korune taja.
Stara se je štufala i pošla je spati.
Breku san mrvu mesa hitija, ni više laja
A ti si me čekala i skrivala se zad vrati.
Došla si poli mene u zadnji momenat,
Već san stija doma poć.
Da greš spat, pidžamu si ubukla
Tvoja mat je već trdo spala
Unako sleđen san te čeka
Fala Bogu do mene si rivala.
Teplinju si mi donila, 
Kako prut san drhta. Život si mi spasila.
Da nisi došla bija bin se sledija.
Tvoje me tilo tako jako steplilo.
Ja san voganj bija.
Čeka san te nikad ti ne zabin
Čekanje mi se splatilo
I nikad mi više ni zima bilo.

DEBOTO LEDEN SAN TE 
DOČEKA



22

Milenko Baćac 																																																																						

Barban je moj grad
Tu san se rodija
Mladost provodija i starost doživija.
Tu bih i umrit rad.
Barbanci su jako dobri ljudi,
Mrež njima je jako malo kukolja.
U podne eli u ponoći ko na Placu dojdeš
Lipu ćeš besidu čut
I sigur budi da ti nidan ne naudi.
Pišen i trudin se,
Znan da san malo zakasnija,
Foši bi ča od mene bilo,
Ža mi je ča nisan počeja prija.
Nastavit ću tako do 100 lit
A pokle ćemo vidit ča će bit.
Homo naprid i ne ubraćajmo se nazad
Štimajmo se još uvo malo ča nan je ustalo.
Sve ča je grdo bilo zabimo,
Domislimo se na lipo.
Nas ni bilo i neće nas ni bit
A Barban će ustat.
Čuda je Barbanci ki su ustali
A je hi čuda i po svitu.
Neka Bog živi sve Barbance,
Kadi god je ki, svima želin sriću!

MOJI BARBANCI

																																																																														Milenko Baćac

Ljudi se tornivaju z grada u selo,
Nikad su z sela hodili u grad
Aš na selu je bila glad.
Da lačni ne budu u gradu su našli delo.
Ki su mladići bili, divojke su si našli
Još ko su na delu bile.
Mogari ko su na fitu bili
Ni laka bila ma stešo su se snašli.
Vrime se je sada ubrnulo.
Velika firma ka je brode delala,
Polovicu je Istre hranila,
U nebesa je pošla. "Uljanik" se je zvala.
Starci se joped u selo tornivaju
Sve oko Pule hiže su pozidali.
Hiže svoje dici će puštit
A uni žele na svojoj starini umrit.
Ki je kmeštinu proda, nima se kamo tornat,
Njihova dica imaju svoju dicu, višak su u hiži.
Ustarali su, u rikoveru će finit
To su i prija mogli znat.
Furešti su sela pokupovali
Velike hiže z bazeni učinili
A uvi brižni ki su njin prodali
U gradu su siromahi ustali.

SIROMAŠTINA

Rođen je 12.9.1939. u Barbanu. Arhitektonski je tehničar. Od 
1963. god. živi u Puli. Neumoran je i vrlo marljiv barbanski kroničar. 
Promatra sve što se u Barbanu događa, te marljivo skuplja, dokumentira 
i stvara arhivu sa željom da se sačuvaju tradicijske vrijednosti i sve što 
je obilježilo prošlost Barbana. Svoje pjesme nije do sada objavljivao, a 
odlučio je to učiniti u njegovoj 86. god. na susretu Beside u jatu.

TARČIZIO Čizo BASTIJANIĆ

																																																																			Tarčizio Čizo Bastijanić

Barban je 
od starine gradić  
u ken je lipo živit

U Barbanu je 
općina, crikva, škola, 
butiga, medig, oštarija,
picerija, perfin i farmačija

U Barbanu ni bilo vajk tako
Je bilo niko vrime 
da smo mi iz Barbana
pošli u niki drugi  svit 
da bi mogli bolje živit

U Barbanu danas 
mladi ustaju
i lipe hiže uzidaju

Čuda je njih ki starinu tornaju
stare hiže rinovaju
i apartmane za turište prontaju

BARBAN

Tarčizio Čizo Bastijanić 																																																											

Čovik kad je mlad
pensa da je Boga
za bradu ćapa

Malo se je kojena
aš življenje je
drugačija kvalita

Kad je malo uzdrija
se gambija  
i malo drugašlje pensa

Sve više škrbi i pensa
kako bi sebi i fameji
bolje življenje prikura

Alora svaka stvar u životu
mora uzdrijat da se more 
bolje duperat

ČOVIK

																																																																			Tarčizio Čizo Bastijanić

Čovik je jenu lipu  
i korisnu stvar, mobitel, inventa, 
pak sve manje u živo 
s ljudi kušelja

Bi se stilo 
malo s tin laškat
aš bi moglo, ne daj Bože, kapitat
da čovik zabi kušeljat

Kušeljat, kušeljat, kušeljat  
i kakov put i zakantat,
pak će življenje 
čuda liplje i laglje pasat

MOBITEL

Rođena je 16.10.1968. u Puli. Ljubav prema recitiranju iskazala je 
u OŠ Jože Šuran u Višnjanu, a potom je počela i pisati pjesme. Godine 
1989. udala se u Frkeče, a od 1994. živi s obitelji u Italiji. Nakon duže 
stanke, opet je počela pisati poeziju na čakavštini i na talijanskom 
jeziku. Pjesme su joj objavljene u zajedničkim zbirkama pjesama 
Beside u jatu, Verši na šterni i u talijanskoj zbirci poezije Lagunando.

MIRJANA BERNEŠ GLAVINIĆ

																																																																	 Mirjana Berneš Glavinić

Uz more ko se kaj zikva zibje i šušura... 
Spod zimzelenega pina... 

Usidrila se od kovanega želiza pankina.. 
Jena valiža...ja... 

I puna boca vina.. 
Oko mene note prosute po arji i moru...lito i mladost kanta 

Galebi i tići mrež note hitaju anke svoju muziku... 
Pak ne znan ku lete ili plešu z vitron pod krilo 

Dite je hitilo bili kamik i stakleno more razbilo... 
Tu su sidili naši pradidi, didi i oci 

I pili dar neba, zemje i trsi, zaprt u boci. 
Valiža... ja... 

I prazna boca vina. 
 

Cili život nismo niš drugo nego turišti 
Ki pijemo muziku... 

Slušamo nebo, zemju, more... 
I gledamo kako ulovit sunce...

DAR NEBA I ZEMLJE

Mirjana Berneš Glavinić 																																																										

Tvoja priroda se opušteno odmara
napojena proljetnin dažjon
ki je na tiho pada cilu noć. 

Duša moja nalazi hranu i mir
gledajući svu tu Tvoju lipotu. 

Ispunjena ton snagon i spokojon
s radošću ulazin u ovaj novi dan s Tobon

darujuć svoj mir svakon živon biću koje susrećen.
Ti si Život u svemu
ča je živo oko mene 

Jer Ti si Život u meni!

ŽIVOT OKO MENE



31

																																																																	 Mirjana Berneš Glavinić

Cilu noć študijaš kako biš uša iz hiže 
Si skopa škuju u zemji za ujti spod mriže 

Ugriza suseda za brgeše ki se z metlon od tebe branija 
Ćepa kokoš za krilo i napro je brižnu ranija 

Ne moren više ljude pogledat u oči, jer laješ i hi ne puštiš spat po noći 
Sav smrdiš po gnoju po ken si kopa za najti kosti 

Z kozlićon si se prez rogi stija bosti, sva dlaka je takana zate 
jer si u prašćaku pa u piš, na tebi ni čistega više niš 
Ne me intereša kad ćeš se tornat ni kamo si poša, 

Tako blatan i dišpetljiv, Bog daj doma ne doša!
Kad pasa kakov dan, brek se čuje sam...

Kad pensa ča je učinija, ga je perfinto sran, ...ga zaboli duša...
Kapi da mu nideri ni lipje nego u onoj hiži iz ke je uša.

Kad pasa kakov dan, anke čovik se čuje sam...
San zagrnula skopanu škuju i popravila mrižu, puštila breka u hižu

...ne importa ča spacka pjaštrele,
ča se dlake takivaju za divan, stolice, gradele...,

...ne importa ča mu je ušlo i je popiša puli špakar kalotinu
Ni ča mu dah daje na gnjilotinu

Jer kokoš mu je oprostila za slomljeno krilo
Kad ju je brek pogleda na milo

Sused mu je da meso od južine, oprostija mu je za brgeše zružene.

Mržnje mrež judi ne bi bilo
Da se navadimo od breka gledat na milo

Poslala bin ga mrež skarane svjetske glavaše
Da in pokaže čudesa ki dela jedan mali rep ki prijateljski maše

BREK

Rođena je 6.4.2008. u Puli. Učenica je 2. razreda srednje 
Medicinske škole Pula, gdje pohađa smjer fizioterapeutskog tehničara/
ke. Članica je KUD-a Barban te aktivna u njegove tri sekcije: literarno 
- recitatorskoj, pjevačkoj i plesnoj skupini. Živi na Prnjani.

LANA BROSKVAR



33

																																																																														 Lana Broskvar

Kroz ča si pasa, kad si se rodija,
kroz ča si pasa, kad si dite bija.
Ma kroz ča si sve pasa, kad si naresa,
kad si sebi svoju dicu zgoija.

A sad, kad si star,
provaj sve svoje spomene
na ta leta 
u miru spravit.

U MIRU

Lana Broskvar 																																																																						

Sprid mene boška…
Šećen…
Šećen kroz gusto.
Dajen se desno,
dajen se livo,
pasan mrež jene grane, pak
pasan mrež druge grane.
Niš ni vidit…
Zajden na put,
a kad ono, imala san ča vidit…
Sprid mene jako gusto,
veliki kup
šparug…

GUSTO

																																																																														 Lana Broskvar

Nikad su ljudi svi na kupu stali,
su se veselili
i harte igrali.
Vino pili
i dobrega pršuta i teplega kruha ili.

Danas su ljudi svi za se.
Nidan se ne pozna,
nidan z ninin ne čakula.
Svi su štufi svega.

Zato sad kantajmo, nek se zna,
svit ni još propa,
nanke neće.
Dokle nan srce tuče i gre,
bit će i ljudi, i vina, i fešte.

NIKAD JE JUTRI

Rođena je 6.4.2008. u Puli. Učenica je 2. razreda Tehničke 
škole Pula, smjer arhitektonski tehničar. Članica KUD-a Barban, gdje 
je aktivna u tri sekcije: literarno - recitatorskoj, pjevačkoj i plesnoj 
skupini. Živi na Prnjani.

NIKA BROSKVAR

																																																																															Nika Broskvar

Zapoštaj, nisi mimoza,
niki te mora zalivat i pazit, 
ali resteš sama.
Zato učini ništo od sebe, 
stani se, budi jaka, 
ne skrivaj se jer znan da vridiš.
Svaki je tu za ništo, 
nidan ni prez fundamenta.
Samo ga najdi, 
najdi ti fundament radi kega si tu, 
za kega živiš, 
uni put ćeš čuda tega učinit...
Najt ćeš svoju vodu, 
svoju ljubav, 
svoju sriću, sve svoje ča meritaš.
Resti...

NAJDI SVOJE FUNDAMENTE

Nika Broskvar 																																																																						

Podno Učke,
na krvavoj zemlji i kršu
kadi bura šviće zgojena.

Ma kako da tu ne zustanen?
Tu kadi sunce tepli naše more, 
kadi se čuje naše domaće ČA i tepla besida,
kadi štabeli kažun stoji i povida štorije starega vri-
mena,
kadi boškarin, koza i tovar, 
zuz zlatni i meki zvuk roženice i miha pasu,
kadi dido u konobi s pretelji briškulu i trišete igra
i na ognjišću zuz kanat gustu i slatku supu dela,
dok njin baba pršut, kobasice i tepa kruh prontiva.

Kroz žile mi teče ta istrijanska krv,
škura i forca kako teran.
Tu san puštila svoje korenje kako stara ulika,
ma tu ću i zustat
aš su moji fundamenti dimboki i tu su još od davnih 
davnin.

GRIH BI BILO POJ

																																																																															Nika Broskvar

Čujen kako da mi niki govori:
„Fermaj se.......fermaj se.....
Tornaj se........tornaj se......“
Ma si pensan ki bi me vraga zva,
ne obraćen se, gren naprid u tujinu.

Kad odjedanput 
ništo me odzad prene…
Grli me i ljubi dite, 
moja sjena, moje malo ja.
I govori:
„Tu smo se rodile
i tu stani, 
tu je tvoje mesto, 
tu je tvoje sve,
a najvažnije tu smo TI i JA!“

KORENI NE PUŠTE

Rođena je 24.2.1969. god. u Pazinu. Osnovnu školu završila je 
u Žminju, a srednju školu u Pazinu. Do udaje je živjela u Maretićima. 
Udajom je Barbanka. Radi i živi u Žminju, ali dio vremena provodi 
u barbanskih Draguzeti. Pisati je počela nedavno. Sudjelovala je na 
pjesničkom susretu Beside u jatu 2023. i 2024. god. u Barbanu, Verši 
na šterni u Vižinadi i na recitalu Josip Ozimec u Mariji Bistrici. Pjesme 
objavljuje u časopisu Kvaka.

EDA BUDIĆ

																																																																																				 Eda Budić

Zasiguro je particela,
kadi živi Teta Pepa Njihova,
najštabelija u komunu.
Murve, bila i črna, delaju buli hlad,
hrušvić uzori prvo tih drugih,
a spod kolarice je stara barka 
od nevoda z Milana, 
najnarednija za nesilo,
pak tamo pobiremo jaja.
I takovih čudesi je nebrojeno.
Steši, najveći mirakul
su štorije ke, bi reć, tamo rodiju
kako nigderi drugderi!

TETA PEPA NJIHOVA

Eda Budić 																																																																												

Ples od bekari 
i mladih ragači ki se vade, 
tamo zad pulta,
koreografija altroke 
“Labuđe jezero”!
Nosi se meso, 
riže,
peže,
mota,
dodaje.
Otpiru se i zapiru vrata,
srite se susedi,
prontiva se za poć na kafe,
zove se doma ča je jušto rabilo,
da se ne bi ča pozabilo!

Najbolje meso je u našoj bekariji:
nariženo z smihon,
posoljeno z dobrima željami,
popapreno z pozdravon,
u subotu jutro, 
kad sretiš jušto svih 
u toj butigi!

SUBOTA JUTRO



43

																																																																																				 Eda Budić

Najbolji dar moru bit 
palice od titana
ke zduraju tvoju pezu 
ač put na kega se uputiš 
bude u hip kambjan:
dojdeš drugamo
- ma jušto tamo kadi moraš bit!
Kad išćeš bolje 
bude da od vajk imaš ono najbolje,
samo ti to niki mora reć.
Ku samo svakidanje stvari,
velike i male,
delaš najbolje ča moreš,
mirakuli će siguro doć.
A ča imaš doma, blizu,
najbolje vidiš kad poješ daleko
i kuntento se na svoje tornaš
z vrićon lagljon i jačon,
pronton za je jopet napunit.

MEĐUGORSKE KARTULINE

Rođena je 30.8.1958. Po ocu iz Sutivanca, djevojačkog prezimena 
Medančić, a po suprugu iz Glavani. Živi u Vodnjanu, gdje je završila 
osnovnu školu. Srednju turističko-ugostiteljsku školu završila je 
u Puli. Poeziju piše od osnovne škole, kada su joj i objavljeni prvi 
radovi u zborniku Čakavčići (1972., 1973.). Bila je 15 godina članica 
Literarne udruge Cvitak iz Vodnjana, kada je sudjelovala u raznim 
manifestacijama poezije. Izdala je tri samostalne pjesničke zbirke: 
Zajedno u ljubavi, U duši zauvijek dijete i Uzburkane misli. Pjesme 
su joj objavljene u više od devedeset zbornika, gdje je objavljivala i 
duhovnu i haiku poeziju. 

JASNA BULIĆ

																																																																																			 Jasna Bulić

Buntovnik s razlogom, pun adrenalina,
ovi svit si na bolje kambijati stija,
ma nisi riva, nisi riva,
deštin je od svega jači bija.
U duši roker, za nas heroj i jocker,
punih pluć si živija!

Bija si bija, sve ča si stija,
težak, sportaš i pravi mladić,
svuda letija kako i tić,
kako da si zna da ćeš mlad pojti kja.

Fermati te ni moglo baš niš,
sam sebi si bija najbolji autfit
i kad si bija disjokej, za sve pretelje ok.
Zato danaska za te neka ova rock glazba sviri
da naše duše umiri.
Po morskih vali s leterom u boci,
ove beside će i do tebe morem dojti.

Bija si bija, sve ča si stija,
na kušinu sa zvizdama sada spiš
i nidan na oven svitu ne more ti niš,
vajka si bija svoj mladi čovik!
U duši roker, naš heroj i jocker!

BIJA SI BIJA

Jasna Bulić 																																																																										

Govorija si da te život baš i neće,
da nimaš sriće, ma stešo se nisi da,
vajk si s kurajon naprid hodija
u bolje vrime si virova i nisi ferma!
Reka si mi prije nego ćeš poj,
da ni važno koliko je lit u našem životu,
nego koliko je života u naših lit!

																																																																																			 Jasna Bulić

Mi smo van dvi sestre,
uženjene za dva brata,
živimo jena do druge
i cija život smo skupa
dileći i grdo i lipo, vero nan je lipo!
Ma štorija o nami jušto je za u kanat
i sad ću vam je poviti.

Moja mat i moja sekrva delale su skupa
na ekonomiji i vajka su se škercale.
Moja bi sekrva mojoj materi rekla:”Vrajža ona kola
ka su te z Dalmacije dopeljala,
ča se nisu rastakala!”
A moja mati njoj: „Muči Luce, ja imam dvi šćere,
a ti dva sina, mogle bimo biti prije!”
A Luca: ”Ma ča, ča govoriš , moji sini za tvoje šćere,
to maj ne bude, dokle san ja živa!”
Ma, deštin je svoje učinija i
i dvi šćere za dva Lucina sina uženija!

Tako je to u životu, dva prava Glavanca
za dvi sestre iz Sutivanca,
volimo se i štimamo
jeni na drugega pensamo,
ča ćeš lipše od tega,
živimo lipo u slogi spod ovega neba!

DVI SESTRE ZA DVA BRATA

Rođena je 8.3.1964. u Puli. Živi u Biletići s obitelji, gdje joj srce 
kuca u ritmu domaće zemlje i topline ognjišta. Već dugo, u trenucima 
tišine i nadahnuća, pretače dušu u stihove, posvećene našim ljudima, 
selu i dragoj Sv. Mariji od Zdravlja. U njezinim pjesmama odzvanja 
glas prošlih vremena, mirisi djetinjstva i ljubav prema korijenima. Do 
sada nije objavljivala svoje pjesme.

MIRANDA BUTKOVIĆ

																																																																										Miranda Butković

Svaki dan se ga rikordan
I s njin kušeljan
Kako je sve brzo pasalo
Kako bez njega, prazno je zustalo
Kako fali da urdina, zakune i zaviče,
Kakov je život bez bokuna sriće

Na laz uz drage, lac si stavija,
Repce lovija i potiho se smija.
Vajk si ništo povida, vajk mornaricu spominja
Svu Dalmaciju preplovija
S jarbola u more pa i živ osta

Od ničesa si čuda prokura, čuda put i lačan osta
Sve nan puštija, svih volija, ni mrava nisi zgazija
Daleko gori si poša
Ma stešo si još tu
Kako da si jopet doša, i u javi i u snu
Utac naš zavajk si tu

NAŠ UTAC

Miranda Butković 																																																																		

z Marčane za Hreljiće je pošla
70-tega lita u Dobranov korat došla
Lipa visoka radišna žena
I šćeran je dala lipa imena

Na kurijeru je s nas hodila
Sprid poli šofera sidila
Svakega lipo pozdravila
I pelicu nosila
Kad smo rivali, drito bi u korat zavila

Nikamor se ni pačala, jušta i direktna
Poštivala svakega s puno rišpeta
Očima toplin, lipo te gledala
Osmjehom diteta, te nagradila

Delo je delala u trikotaži “Arena”
Milka je bila posebna žena
Uz zvuke makin i miris vune
Od krojarnice do peglaone
Znala je delati i kantati
Kako da najliplja zvona zvone

Boga je molila, Majku Božju častila
Važe darovala, cviće zalivala
Za sve ti Milka fala!
Kako da još čujen tvoj zvonki glas
“Ma ča fala – crikva je za svih nas”

MILKA

Rođena je 6.5.1978. u Puli. Djetinjstvo je provela u Hreljićima sa 
svojim nonićima. Nakon dugogodišnjeg boravka u inozemstvu, vratila 
se u svoj rodni kraj, gdje ponovno pronalazi korijenje i inspiraciju. 
Piše poeziju nadahnutu djetinjstvom, s ljubavlju prema svom kraju, 
nastojeći sačuvati korijenje i lokalnu baštinu čakavštine. Do sada nije 
objavljivala svoje pjesme.

EDITA DOLFINI

Dok san mala bila,
s tobon san svo vrime pasala i uživala.
Vrime bi teklo, a ti si mi vajka lipa kumpanija bila.
Sve si me navadila, od kruha misiti do šiti, 
od molitve do kako ljude i zemlju rišpetati.

Sve se domišljan kako smo po uličici do škole
hodile i pjesmice kantale, 
obe bimo do Kujići sve na pamet znale.
A kad bi noć pala, s tvojon bin rukon najslađe zaspala.

Lita su pasala i sve se domišljan, 
kako nan je lipo bilo, 
kako smo se smijale i kantale
i vajka štorice od davnine povidale.

Od susedi do zrmani, svih si rišpetala 
i vajka biš niku pikulecu svima poslala.
Tvoje su se ruke nadelale, a meni najdraže bile,
magar su teškega dela provale, ma čuda su one 
prokurale.

Babo moja, srce te još zuzame čuje 
i domišlja se ka i da je učer bilo,
kako biš mi bila rekla: "Garofula moja,
tornaj se doma, jer tu si na svojen, tu je zemlja 
tvoja!”.

BABA ZORA

Edita Dolfini 																																																																									

Rodom je Barbanac, a rođen u Puli 1951., gdje se nakon školovanja 
zaposlio u Uljaniku. Od 1972. svira vijolin (usna harmonika), pjeva 
u crkvenom zboru i uči svirati crkvene orgulje, a 1978. počinje se 
baviti folklorom, kao svirač miha i ostalih istarskih instrumenata. Od 
1980. izrađuje 6 vrsti izvornih istarskih instrumenata, te podučava 
njihovu svirku i izradu. Glagoljicu počinje pisati 1993., a podučava I 
druge u pisanju glagoljicom. Poeziju piše i govori od 1985. Objavio je 
samostalnu zbirku pjesama Fina preja (1994.). Pjesme su mu objavljene 
u zajedničkim zbirkama susreta Verši na šterni (Vižinada), Beside u 
jatu (Barban), u zajedničkim zbirkama Literarnog kluba Uljanik, kao 
i u nekoliko antologija čakavštine. Osim poezije, piše i kratke priče iz 
života istarskog čovjeka. Živi u Puli.

DRAGO DRAGUZET

Drago Draguzet 																																																																				

Srȋd mȏra znȉču gȍre,
a brȏd ȍre brȃzde

jȍš od vrȉmena dȇbli i gȃlij, zdȃvna zorȅne,
tȁmo z prȃve bȃnde

tȗne na lȁko mȋšaju drȍbne vȃle,
kȁko da glȅdaju jȅli dȍbar pȗt,

z lȋva zmȁka se Gȏli
jȍš ki hȋp

po ȗljnemu mȏru lȋne bonȁce
u vȁli čȅka nȁs mȗlo,

zȁd njȅga zvonȋk od Gospȍje,
a kȕće, kȁko na slȉki, mȉlo uzȋdane

i čȅljad nasmȋhna,
večerȁs je plȇs, tȁnac, tȁnec

zȕz mȇh, mȋh, mišȉnu
zȕz sopȅle, roženȉce, tororȍ.

Jȍš nȉste razumȉli, nȉste razumȉli
kadȉ sȁn na vȋliju Mȃle Svetȉce ȅli Gospȍje.

Bȍga u Lopȃru.

VȊLIJA MȂLE SVETȈCE

																																																																												 Drago Draguzet

Pȍkle spȍvida
na prȁvu Bȍga

zamȕkle su besȉde
i ubȉsile se za špirȗnce pećȉne

kȁko pȏ tȉći i pȏ mȉši
nȁnka ne zlȉću, u strȃhu

od svȉtla u nȍći nevȉdnih,
Ča?

Ča ȉmaju ča rȅć na mučȇć,
a ponȕdba je u dȏbroj vȉri

na mȉlo spišȅna
SRȈĆNO!

PONȔDBA

Drago Draguzet 																																																																					

Čȓno vrȋme tȓdih nȍći, 
smȋh ȕša je 

kȁko da ga ni ni bȋlo 
u pjȅsmi nȉka žȕka besȉda, 
zȁd stolȍn stolȉca prȃzna 

i pijȁti z ȋćon prȃzni, 
da nazdrȁvin z mižolȍn

 pȕnin nȉčesa, 
ȅko rȅka sȁn ti mȁlo mi je čȕda 

sȃm sȍbon se pogovārȁt, 
pȁk ti učȋni kȃko i ča mȍreš i ćȅš 

za lipȏtu življȇnja, 
a ja mȍren čȅkat, 

molȉt, ljūbȉt i trpȉt.

PLȀMIK SVIĆȆ

Rođena je 15.12.1959. u Puli, s djevojačkim prezimenom Camlić. 
Do svoje 14. godine živjela je u Camlići. Nakon toga se s roditeljima 
i sestrom preselila u Pulu. Završila je osnovnu školu u Barbanu, a 
srednju školu i Pedagoški fakultet u Puli. Po zanimanju je diplomirana 
učiteljica razredne nastave. Svoj radni vijek započela je u Osnovnoj 
školi Neven Kirac (sadašnja OŠ Šijana), gdje je radila do mirovine 
kao učiteljica razredne nastave, a od rujna 2023. je u mirovini. Ljubav 
prema poeziji je njegovala i kod svojih učenika. Pjesme je počela pisati 
u srednjoj školi i nastavila sada u mirovini. Živi u Puli.

BISERKA DRNDIĆ

Biserka Drndić 																																																																						

Kȁd se vȑžen u tvȏj hlȃd,
zȃbin na svȏj jȃd.

Na tẽbi, tȓdoj grȍti, ležȋn
i tvȏj jazȉk kapȋn.

Ča mi povȉdaš, dȍk me u mȏre rȉvaš?
Svrȃgon svȅ pũšti i žȋvi živȍt z gȕšti.

Nemȏj čȕda pensȁt. Vrȇda ćȅš se rabijȁt.
Svȋt ni kãko rȃbi. Svȅ gȓdo zȃjno zãbi.

Pensȃj na svõje zdrȃvlje
aš pȏć ćȅš u ocȁt, zasprȃvlje.

Čȕda hi je, u tvojȉh lȋt, pȍšlo vrȇda na unȋ svȋt.
Mõči nȍge u lȋpemu mȏru. Čȕda njȉh to ne mȍru.

Mȏre upȅre svȅ gȓdo, ča je u sȑcu tȓdo.
Pȁk nȇćeš nȁnke znȁt, a jubȃv ćȅš spoznȁt.

Na tẽbi, tȓdoj grȍti, ležȋn
i tvȏj jazȉk kapȋn.

Ča mi trȉba si znȁla.
Sȅbi si me tornȁla.

Fȃla, fȃla, fȃla!

TȒDA GRȌTA

																																																																														Biserka Drndić

Kȁko mȃlu me mȁt Linȃrda zvȃla,
aš zȃjno potȅć nȉsan znȁla.
Vȁjk sȁn nȉku skȗžu imȁla,

dȍk se š njȏn nȉsan svȁdit rivȁla.

Unȋ pȗt bȉn tȅkla ča trȉban učinȉt,
ko ne bi mi žlȅpa mȍgla doletȉt.

Ja parȃn da Linarda nȉs bȋla,
kȁd bȉn stȅšo dȅlo učinȉla.

Sȁd kȁd sȁn u lȅti,
Linȃrda mi jȍped u pensȋr dolȅti.

A ja ne znȃn lȋna bȉt
i gambijȁt bȉn stȉla ti svȋt.

Zȃjno bȉn nȉšto dȅlala, zalīvala, vȑta kopȁla,
kȕhala, z pijȁti rȏmpala...

Dȍk se ne bȉn štufȁla
i od trȗda na pȍstelju pȁla.

Sȁd bȉn trȉbala lȋna bȉt
i mȁlo se umīrȉt.

Od Linȃrde ni L ni zustȁlo
i čȕda se tȅga gambijȁlo.

Ma ne bi mi mõja mȁt, 
ko bi žȋva bȋla,

nȉkad vȉše Linȃrda govōrȉla.

LINȂRDA

Biserka Drndić 																																																																						

Jȇna lȋpa švrȁka, čȓno - bȇla,
ča na mojȅn barkȗnu dȅla?

Učȇr i danȁs mi nȉšto govȏri,
fȍrši da me vȍli?

Ne kȁpin njojȉ jazȉk,
ma znȃn da dȁž pježȃ njojȋ krȋk.

Dȁž je i pȑvi pȗt donȅsla,
svõja ȕmida krȅla strȇsla.

Na ȍgradi je kȁko na kȏrzu šēćȁla,
pȁk se ȍko sȅbe zaglēdala.

Sȁn je slȉkat pensȁla,
ma z pȍstelje se nȉs dȃla.
Kȁko šempijȁna sȁn bĩla.

Poletȉt sȁn je puštȉla.

Unȁ sȁd na krõvu kričȋ i kričȋ.
Mõju dȗšu lȋči i lȋči.

Mȁt je mȅne i dȉcu švrȁke zvãla,
aš smȍ kričȁle zgȏr njõje glavȇ.
Vȁjk smȍ se rȁd tȅga smijȁle,

i mrȅž sȍbon škercȁle.

A sȁd, tȁren sȕze
i čȕjen dȁž

ki pȁda prȋko mõje rȕze.

ŠVRȀKA

Rođena je 25.1.1959. u Puli, u kojoj je provela djetinjstvo i mladost, 
gdje je završila osnovnu, srednju ekonomsku i Višu ekonomsku školu. 
Po ocu je iz Prhati, a po mužu Barbanka. Majka je dvoje odrasle djece. 
Pisanjem stihova počela se baviti u nižim razredima osnovne škole, na 
književnom jeziku i na čakavštini. Pjesme su joj objavljene u školskim, 
katoličkim i priručnim časopisima i knjigama. Godine 2017. objavila je 
samostalnu zbirku pjesama Ča tepli dušu. Živi u Barbanu.

NEVIA GLAVINIĆ

Nevia Glavinić 																																																																						

Noć je škura, pada rosa,
ne vidin ni prst sprid nosa,
samo dah tvoj poli uha…
Ćutin, nešto se tu kuha.

Rekla san da me ne tičeš,
poli mene da ne švičeš,
ma od tebe ni koristi,

vajk po svoju, vajk si isti.
Tvoje ime uši bode,

ja san žedna na srid vode,
daj mi mira za navike,
nažgala san tvoje slike.

Ča je bilo je pasalo,
sriće malo je duralo,

štufa san te priko guta…
Hodi, makni mi se z puta!

Ćapala san bolju sreću,
više s tobon posla neću,

študijan u bolje dane
da u srce drugi stane.

Sad se samo još šperan,
poli tebe kad pasan,
da se neću ubrnut

i za tobon ni zdahnut.

ČA JE BILO JE PASALO

																																																																														 Nevia Glavinić

Dragi moj tata, eko, sad bin ti rekla
da ja san se kalala, tamo od kud san potekla,

tu u tvoje kraje i na tvoje grude,
sudbina je stila i moj život da bude.

Znaš da ni mi lako tako govorit,
aš čovik za nazad ne more hodit,

ma kamo god pogledan, tu bin stila bit,
ašto vidin tebe i tvoj rojeni svit.

Tu, zajno priko strane, kadi si se rodija,
i meni je život deštin učinija,

kako da si svojon krvi natopija staze,
da i tvoja dica po njima polaze.

Ljubav me je moja tamo dopeljala,
da se jedan dan i ja Barbanka buden zvala.

Vero ni mi ža, ašto u tvojemu kraju
kako doma svi me po tebi poznaju.

Pitom je ti narod i svi, ki su te znali,
rada se domisle i reču da njin fali
takovih ljudi ki su kako ti kantali
i, vajka kuntenti, desnu ruku dali.

Ti si zna poštovat sve, i svoje i tuje,
i diga si glas za pravicu da se čuje,
vajk pronat za delo  i za kumpaniju,

zaspravlje i za škerac, da se ljudi smiju.
Za svoje trude nikad nisi bacilja

i za svoju zemlju si zdravlje regala,
ma od svega ti je fameja bila najvažnija,

a najviše tvoja Zora ku si najvolija.

DRAGI MOJ TATA

Nevia Glavinić 																																																																						

Kantat po domaću me nisi navadi,
za to danas ne baciljaju naši mladi,

ma valcer i polku smo rado zaplesali,
dok nas grdi deštini nisu frmali.
 Grda te je bolest uzela prerano

i da ustaraš ni ti bilo dano…
Sada tebe ni, daleko su ti dani

kad u školu si hodija tu na Prnjani,
a tu ti je i zadnji dom suđen bija…
 Sad je s tobon i ona ku si najvolija.

Ustala san sama, tu blizu, priko strane,
gledan zadnji dom, kadi su moje grane.

Najmiliji moji, ki ste mi život dali,
od vas iman sve, ma bez vas mi čuda fali!

																																																																														 Nevia Glavinić

Kada projdeš lungomare,
Puntiželu i Fažanu,

zagrabi to plavo more
da ti zabljesne na dlanu.

Hiti oko tamo priko
di galebi kolo vode,

di srid mora zvire zora,
i daleki brodi brode.

Tu se more z nebon ljubi,
kada dan zapire oči
i misečina zlato sije

na pučini u srid noći.

Još je zdavna neki barba
učinija raj srid mora,

neka svi svit more vidit
to blago brijunskih dvora.

Ča ni bilo, se stvorilo
i intrade i đardini,

z svega svita dobrenani
oleandri, palme, pini…

Blago se je nakotilo
i beštije svake vrste…

sve od mora pa do neba
tu Bog stavi svoje prste.

NA SRID MORA RAJ NA ZEMLJI

Nevia Glavinić 																																																																							

Sad se narod z svega svita
prepeljiva priko mora
da se divi toj lipoti,

čudesima rajskih dvora.

Na srid mora raj na zemlji,
našoj Istri to je kruna…
Se štimamo ča imamo,
blago mora i Brijuna!

Rođena je 13.10.1994. u Puli. Školovanje je započela u Osnovnoj 
školi Barban, nastavila u Gimnaziji Pula te završila na Filozofskom 
fakultetu u Rijeci, smjer kroatistika te se dodatno educirala kao 
učiteljica mentalne aritmetike. Osim u nastavi, radi kao voditeljica na 
Radio Korzu (Rijeka). Članica je literarno-recitatorske sekcije KUD-a 
Barban. Svoje pjesme objavila je u zbornicima Beside u jatu i Riječke 
perspektive. Živi u Rijeci.

SARA GRGORINIĆ

Sara Grgorinić 																																																																						

Neću te dat ninemu,
A dilit ću te svima.

Neću te zazivat, 
Ali ću na dugo i široko o tebi povidat.

Neću te nikad ćepat,
Ali ću se vajka rad u tebi frmat.

Moja.
Istra.

NEĆU

Rođena je 1950. u Hreljići. Živi u Vodnjanu. Piše poeziju i prozu 
na čakavštini i hrvatskom standardnom jeziku. Objavila je 5 samostalnih 
pjesničkih zbirki: Komo moje duše, Zrhi ud udori, Između Njega i mene, 
Zog na laštri i Spod kušina, te prozno djelo Vija lipa. Zastupljena je u 
sve 4 zajedničke zbirke Literarne udruge Cvitak iz Vodnjana, čija je 
i suosnivačica, a to su: Raznobojni cvjetovi, Razglednice u ogledalu, 
Zagrliti zvijezde i Obrisi srca. Pjesme su joj objavljene u nizu zbirki 
i zbornika: Verši na štrni, Beside u jatu, Susret riječi Bedekovčina, 
Recital Josip Ozimec, više izdanja Kulture snova, časopisu Zvona i nari 
i dr. Zastupljena je i u pjesničkim panoramama Seljanski susreti 1992. 
- 2012. i Verši na šterni 1994. - 2013.

ŽIVKA KANCIJANIĆ

Živka Kancijanić 																																																																				

Na srȋd šufȉta, u drvȅnoj valȋđi 
s kȏn uzdȃvna nȋdan ne vijađȃ,
kȗs požutȅne hȃrte se za dnȍ ulovȉja.
Pȋsmo mȁteri, z lȁpežon napȋšeno iz lȍgora 1957. lȉta.
- Ja sȁn srȉćno rivȃ, sȁd sȁn u Latȋni, ja i jȍš dvȃ.
Nȇću ti pīsȁti imȇna, po pȗtu smȍ se zmočȉli,
lashītȁlo je i su nȁs gonȉli, mi smȍ ti pȗt bȑži bȋli.
Uprȏsti, ȕzeja sȁn pȃr murȅlići kobasȋc iz šufȉta
i zȁdnji kȗs krȕha iz spȑte pȍli špȁhera.
Skužȃj, se šperȃn da ću se vrȇd snȃj,
pȁk ćȅmo se jȍpet svȉ nȃj. 

Ča je dȁlje pīsȁlo se vȉše ne vȉdi,
hȃrta na sȕze zadȃje,
sȕze mȁterine su stȑle besȉde.
Tȓda su to bȋla vrimȅna.
Mȕka je sȑce hrānȉla,
ni bȋlo mȍbitela ni telefȏna,
pȋsma su rȋtko dohȁjala
i bȋla nȋdi kontrolȁna.
 
Ni vȉše ni mȁtere ni sȋna,
skȕpa su tȁmo di ni kunfȋna.
Sȉgurna sȁn da ga mȁti sȁd gȓli, 
aš si ni nȉkad uprostȉla
da je zavȁjk iz hȉže pȍša
prȅz da ga je ȍko vrȃta ulovȉla
i blagoslovȉla.

PȊSMO MȀTERI

																																																																												Živka Kancijanić

kȁd bȉn ti vrnȕla svȅ radȍsti
ča si mi dȃla
prȉz vȇlikega kȗsa sȅbe bȉn ustȁla

pȅno se sȗnce visȍko dȉgne
i pramalȋće krȁju grȇ 
ti zažȗtiš lȏge ȕlik, 
kȁko da se sȗnce spȕšti na nje
pȁk hi ljubȃvnički milȕje, fȏrcu njȉn dȁje
dȍk se ne zȁčmu svȅ ȕne mȃle
zelȇne bȍbice

cȋlo se lȉto z sȗncen drȗže
iz kȁmika pȋju, zȅmlju cikȁju
tȉći njȉn u krȍšnji kantȁju
čvȓćki čvȑćȇ, ȃrja se dimȋ, zȇmlja dȋhe lovȋ

ta mižerja ča tlȍ trȅfi
ȗlju tȋmbro darȕje
ča će tȁmo na Mihȍlju
iz bȁčve zadāvȁti
z profȕmon istrijȃnskin
kȇga sȁmo uvȏ tlȍ mȍre darovȁti

ȔLIKA

Živka Kancijanić 																																																																				

ča se to tȁmo kuha
vȇliki lȏnci na špȁheru
mȏćni z puhȁlicon
u žȃr pȗšu                                                                                                                              

prontȉvaju lomȁču
ki će njȉn ča, ča će njȉn ki
õni su kȕhari
pālȉti će i žārȉti, dȍk se ne skȕha
ča su napensȁli

pȁk će zlȉti na pijȁte
ča i kȃko se njȉn parȃ
svȋt će to pogȕcati 
mogȁri će u gȗtu njȍk ustȁti
 
bȏžica prȃvde amenovȁti jȋlo
novi menȋ ud kȇga bȍljega ni
za nje

NȎVI MENȊ

Rođena je 3.10.1975. u Puli. Odrasla je u Jovićima na Proštini. 
Osnovnu školu pohađala je u Malim Vareškima i Krnici, gdje i započinje 
njezin interes za pisanom riječi, kroz recitatorsku i literarnu grupu.  
Srednju Tehničku školu, smjer građevinski tehničar za visokogradnju, 
završava u Puli, a od tada radi u istom geodetskom uredu. Velika 
inspiracija su joj ljudi i njihov život, rodni kraj, tradicija. Voli prirodu, 
fotografiju, glazbu, knjigu. Uz pomoć obitelji i prijatelja, otvorila je 
dvije Male slobodne knjižnice - kućice za knjige, u rodnim Jovićima i 
u Jurićev Kalu. Svoje pjesme objavljuje redovito u zbirkama Beside u 
jatu, a do sada je radove objavila u više od 40 zajedničkih zbirki i u 4 
samostalne. Živi s obitelji u Jurićev Kalu.

ELIS KONOVIĆ

Elis Konović 																																																																									

Kada te ni,
moji dani su dugi,
dažljeni,
u glavi je samo muk.
Cide se po laštrah,
cide se po licu,
kaplje žalosne.
Kanat je zamra,
beside u gutu frmane,
samo uva mrva šperance
more škapulati
ča je u libru života
zapišeno 
za te i za me.
Kada te ni,
noć se kala,
ma, meni se ne spi.
Tepli dih,
u kantunići usan mali smih,
pod lancunon šakreti zdrh,
kada duši fališ,
a, tilo trepi…
Sve mi je, samo ča ni,
tu si, samo ča te ni.

SAMO ČA TE NI

																																																																																		Elis Konović

Baba je napro žalosna bila,
kada je poli Slovenke Fuminu kamenicu vidila.
Nanke gledati to ni mogla,
komoć da je “dobar dan, parona” beside smogla.
Ča su to vrgli u nju? To je grih ud Boga.
Kamenica je za domaće ulje,
sve drugo, ud gorega je huje. 
Pokle je doma povidala,
da je Fuminu kamenicu poli Slovenke vidila.
Da ništo reste ž nje.
Kakove su to štrigarije?!
Napro je moja baba žalosna bila.
Ni njoj se to pježalo,
nanke malo.
Nikada je kamenica čuda vridila.
Fameja š njon se dičila.
Fuma je kamenicu za zlato držala,
a, mala Luca je najzad tu lušecu
za dva čentežima prodala.

FUMINA KAMENICA

Elis Konović 																																																																									

Sidila je na škrili i šaptala.
Svakoj brazdi na rukah ime je dala.
Da je gledan, ni znala.
Pognuta pod staron smokvon je pensala:
življenje, bilo kako bilo,
to je zapleteno pletilo.
Ča brže igle delaju,
klubaki se bolje razmataju.
Zgubiš punat, se tornaš,
raspleteš, nanovo upleteš,
više ni nikad unako.
Eli puštiš žbalj.
Žbaljanen, anke dojde kraj.
Ma, ne zabiš, ga vidiš i znaš,
kasno je da se tornaš.
Boga moliš, da jedino ti badaš. 
Ne spiš. Po noći se para,
da cija svit za tvoje grihe zna.
Pak ča… Ne me intereša.
Sidila je na škrili i šaptala.
Da je gledan ni znala.
Kosti trudne, na ubrazi usušena so i bo…
pensire, nemire, šperance, ufanja, fidanja,
sve ča se u ten jenen življenju trefilo,
sve ča ni i ča je bilo,
sve je, kako življenja pletilo.

ŽIVLJENJA PLETILO

Rođen je 14.3.1976. u Puli. Osnovnu, srednju školu te Fakultet 
ekonomije i turizma Dr. Mijo Mirković, završio je u Puli i 1998. stekao 
zvanje diplomiranog ekonomista. 2001. je završio dopunsko pedagoško-
psihološko obrazovanje nastavnika pri Filozofskom fakultetu u 
Puli, a 2011. poslijediplomski znanstveni studij poduzetništva i 
makroekonomskog managementa na Fakultetu ekonomije i turizma 
u Puli te stekao znanstvenu titulu magistra znanosti. 2018. je završio 
dvije revizorske specijalizacije u Zagrebu, a 2023. stručni studij 
međunarodnog poslovnog prava u Ujedinjenom Kraljevstvu. Od 
2001. radi na Sveučilištu u Puli, a radio je i u drugim znanstvenim 
ustanovama i poslovnim subjektima kao vanjski suradnik. Objavio je 
više znanstvenih i stručnih radova i članaka. Od ranog djetinjstva bio 
je umjetnički nadaren: 1988. bio je najmlađi crtač stripova u bivšoj 
Jugoslaviji, sudjelovao na EX temporama i dr.

ALEN KONTOŠIĆ

Alen Kontošić 																																																																							

Zima je rivala
duga, hladna.

Daž pada, 
vitar šviče,
bura ruši

sve od reda.
Nami je lipo

dok nas ljubav
grije...

Proliće je u nami,
a zimu 

ni ne vidimo,
ne čujemo.

Odori jasmina,
rožic i cvića,

to je ono 
ća nas drži
do prolića.

PROLIĆE U NAMI

																																																																															 Alen Kontošić

Volin tvoje tilo
meko, profumano,

vajka živo
kako Bogu dano.
Volin tvoje oči

črne kako blište,
tvoja usta meka

i poljupce
kada si damo.

Volin tvoje ruke
kako me grle,
volin kad mi
rečeš milo:

„Lipi moj tić...“.
Volin kad govoriš
istrijansku besidu,
a samo ja razumin.
Volin kad mi rečeš

da je život lip
jer živiti s tobon

sve mi je regalano.

VOLIN

Alen Kontošić 																																																																							

„Pomoć, pravica...“
to je ono ča svi žele

ma poltronaši
u zlatnin kantridah

gluhi se drže.
Narod u cilen svitu

na široko škiči
ma samo je malo

poltronaši
ki hi čuju i vide.
Kriza svaki dan,
sve veća i veća
 po cilen svitu

nemir je donesla.
Kadi su stara vrimena

kada su poltronaši
iz zlatnih poltron
na narod pensali

i baciljali
kad bi molili:

„Pomoć, pravica...“

POLTRONAŠI



81

Rođen je 13.6.1959. u Puli. Po zanimanju profesor inženjer 
strojarstva (magistar edukacije), zaposlen u Istarskoj županiji kao viši 
savjetnik za ceste i cestovni promet (2004. do danas). U poduzeću 
Uljanik, Pula, radio 23 godine (1981.-2004.) kao projektant, menadžer 
za kvalitetu i rukovoditelj odjela održavanja. Predavač strojarske grupe 
predmeta, u više škola i učilišta, preko 30 godina (1985. do danas). 
Načelnik Općine Barban u 4 mandata (2001.-2017.). Pjesme su mu 
objavljene u 4 samostalne zbirke pjesama: Suncu se ubrnut (1993.), Dih 
(2007.), Vorihi dih (2012.) i Sunčestok (2022.) te u više od 55 zajedničkih 
zbirki, zbornika i antologija: u 6 zbirki Literarnog kluba Uljanik, u zbirci 
antiratne poezije Via crucis Croatiae – Istarska molitva za Lipu našu 
(1992.), u 32 zbirke Verši na šterni (1994.-2025.), u zbirci orišanskih 
pjesnika Na Brišku (1999.), u antologiji modernog istarskog pjesništva 
I ča i što i kaj (1997.), pjesničkim panoramama Seljanski susreti: 1992.-
2012. i Verši na šterni: 1994.-2013., u zajedničkim zbirkama pjesama 
na labinskoj cakavici: Merlići od ca (2015.) i Ćakuloda na Turjone 
(2016.), u 13 zajedničkih zbirki Beside u jatu (2012.-2024.) te raznim 
časopisima. U razdoblju 1988.-1998. pisac i govornik humorističko-
satiričkog čakavskog lika barba Mate (Radio-Pula, Radio Istra, Glas 
Istre). Urednik je ili recenzent u 15-tak zbirki čakavskih pjesama 
istarskih pjesnika, te urednik 15 zajedničkih zbirki susreta barbanskih 
čakavskih pjesnika Beside u jatu (2011.-2024.). Član uredničkoga 
odbora zbornika Barbanski zapisi, sv.1.–13., znanstvenog skupa u čast 
barbanskog kanonika i književnika Petra Stankovića, te autor desetak 
stručnih radova znanstvenog skupa (tehničkih, povijesnih). Član je 
Društva hrvatskih književnika (Zagreb) od studenoga 2024. god. Ima 
status hrvatskog branitelja (ličko ratište, prva crta bojišnice – 1994.). 
Živi s obitelji u Orihi.

DENIS KONTOŠIĆ
urednik zbirke

Denis Kontošić 																																																																						

Sẽlo spȋ.
Svȉtla nȋ.

Dȉm dimȋ.
Brẽki lȁju.
Bȉzera nȏć.
Štrȋge bižȇ.

Štrigũni ležȇ.
Zvĩzde ne spȇ, bȉzero laštȇ.

Spȋš?
Sȁnjaš ča?

Sȁn šakrȅto
dȍša ti u sȁnj?

Smījȅš se, ča ne?
Kantȃš kȁnat nȁš? 
Krvȃvi tvõji ubrȁzi
na misečȉni se laštȇ.

Tvȏj za bȉt, z rukȏn u rũki,
ubrȁzon na ubrȁzu,

po vȍblaki mekljȁstih 
raskantȁno za se tākȁt,

prȅz mȅkih krȅli 
razvigurȁno za letȉt,

svȅ bȉn dȃ za se 
u te utopȉt.

ŽȄLJA
Njȏj u sȁnj

																																																																														Denis Kontošić

Vočȋ zȁprtih, 
umȃmljen,

prȅz vȉtra i krȅli,  
plȉvan i letȋn...

Ubrȁze mi mȑzle
sȗnce milȕje.

Cvȋće sȁd kraljȕje.
Tȉho tamnȋn...

Ne bȗdi me!
Sȁn tȉh, prȅz glȃsa,

u rȃju zelenȋne...
Vȍblake mȅke 

u blavȋni brojȋn. 
Ni sȃm ne znȃn

ko žȋv sȁn, ko mȑt,
ko spȋn...

Udȏr bistrȋne,
šȃrega cvȋća i trvȇ,
bašȇlka i rumenȉje...
Svȅ u jenȅn se vrtȋ,
ka i vȋr življȇnja.

Dȋh dimbȍk,
ud Ȕčke do mȏra,
a tȋlo se smȋje...

PRAMALȊĆE
Življȇnju

Denis Kontošić 																																																																						

Ka i mȏra,
pȑsa zapeštȃ
u srȋd nȍći...

Ȃriju ȉšće tȋlo...
Rȃbi zvȁt, vīkȁt,
se kȃko skoporȉt, 

se uslobodȉt,
užīvȉt...

Pȁk blavȋna,
bȉzera svitlovȋna,

zagospodȃri...
Ȃrija dȏjde čȋsta
i vȇla bistrȋna...
Mȏre prȅz krȁja.

Dȍprla se 
vrȃta ud Rȃja.

Lȋpo je umīrȉt,
mȏj Trgȅt i mȏre

zasanjȁt...
A sȁnj te ponȅse 
tȁmo zgȏr mȏra...
To kȓv zakȕha,
za kȁplju mȏra 
u vȍku imȁt.

MȎRE U VȎKU
Mojȅn cõku labȋnsken

Rođena je 6.4.1950. u Puli (rođ. Čabrunić), gdje i danas živi. 
Osnovnu školu završila je u Vodnjanu, a gimnaziju pedagoškog 
smjera i školu za administrativnog radnika u Puli. Bila je zaposlena 
u Okružnom sudu i na Pedagoškom fakultetu u Puli, a 1989. otvara 
samostalni ugostiteljski obrt, gdje je radila do umirovljenja 2001. 
Druženje sa bojama, crtežima i pisanje pjesama, započela je u ranim 
školskim danima. Tijekom školovanja bila je član literarne, likovne 
i dramske sekcije. Vrlo rado piše, slika i bavi se keramikom. Pjesme 
su joj objavljene u zajedničkoj zbirci orišanskih pjesnika Na brišku 
(1999.), te u zajedničkim zbirkama Radost postojanja i Beside u jatu 
(2013. - 2024.). 

DIVNA KONTOŠIĆ

Divna Kontošić 																																																																					

Kad san mala bila najraje san volila
poli dida oko ognjišta

na klupčicu sisti.
Baba mala sva ud reume pognuta

uzela bi brentu i na put se upravila.
Vrime je pasalo nami poli ognjišta

i kad je baba došla poli vrati se fermala.
U traverši punoj suhih grančic

iz šume hi donesla
a na ramenah brentu punu vode nosila.

Sva zadihana traveršu je razvezla
i grančice na pod sve stresla,

did je skočija i brentu raskrca,
a babi suza na oči je potekla.

Bila je mučna, aš teško njoj je bilo i učinila mi je milo.
Traverša oko pasa svih kolori ud gran i zemlje

najbolje o svemu govori.
Služila njoj je utrti suze kad poteču,

lavić u kraj z ugnjišta maknuti  i ruke svoje utrti.
Traverša je bila kako stari libar ki bi puno reka

za ča je ona vajka služila.
Imala je sve odore

ud hrane, pota, ud teškega života.
Bila njoj je sve da pokrije brhan

kega je čuvala za fešte i svaki dan.

TRAVERŠA

																																																																													 Divna Kontošić

Ljubav je una prava
ka ne dojde
u jedan dan.
Ona ne pita

ko daješ
ili uzimaš.
Ona kad

u vene tvoje ujde
ne zajde više van.

Ne briga je
ko si lipo regulan

ili traveršan,
ko bile lase

na glavi imaš
ili si pituran.

Ko hoditi ne moreš
ona će ti ruku dati
i samo prava ljubav

će se tako pripoznati. 

LJUBAV

Divna Kontošić 																																																																					

Na kraju brazde
poli debelega zida

stara je ulika
granami svojima kažun skrila.

Puno lit je tote
svoje misto kažun za vajka naša

i prava je fešta
kad dojde kumpanija.

U zimi unutri voganj nas grije,
dobra užina i vino

i lipo je viditi kumpaniju da se smije.
Ud dažda i teplega sunca

brani nas i čuva 
i ko bura zapuše u njemu biti

prava je bravura.
Još ud naših starih

stara užanca je ustala
i ne bih volila da bi propala.

Lipa moja dica
čuvajte kažune

oni su spomeniki istrijanske kulture
i naše mladosti ud davnine.

KAŽUN

Rođen je 3.2.1949. u Puli, gdje je završio osnovnu školu. Oba 
roditelja su mu bila iz Orihi. Srednju školu završio je 1966. u Puli, za 
zvanje automehaničara, a 1972. školu za vozača motornih vozila. Od 
1971. do 1992. radio je u veletrgovačkom poduzeću Istra, a do odlaska 
u mirovinu, 2003., radi u vlastitoj automehaničarskoj radioni. Tada 
se mogao posvetiti svijetu umjetnosti, sviranju harmonike i slikanju. 
Član je Medulin-Arta. Sudjelovao je na više skupnih slikarskih izložbi. 
Pjesme su mu objavljene u zajedničkoj zbirci orišanskih pjesnika Na 
Brišku (1999.) i zajedničkim zbirkama Beside u jatu (2015. - 2024.). 
Živi u Puli.

MARIO KONTOŠIĆ

Mario Kontošić 																																																																					

Davne 68.
za u vojsku san se prontiva.

U štacionu puno lipih divojčin
došlo me je viti

dok san harmoniku svirija.
Jena bionda mlada suzami u oku
do mene je došla i lipo poljubila.

Regalala veliki garoful
crveni, profumani

i plačući mi rekla da će njoj biti
ud dalje grdi dani.

Garoful san stavija u libar-kalendar
zapra ga i čeka dok finin biti militar.

Pokle dva lita ta bionda mala
meni je žena u životu postala.

Garoful u libriću do danaska stoji
i 58. lito do danas broji.

Suh i kolor kambijan
ma vajk u srcu

dragi cvit regalan.
Ni se raspa, dobro se drži,

čuva našu ljubav 
i lita broji.

GAROFUL

																																																																													Mario Kontošić

U Puli me mati rodila,
u Vodnjanu krstila,

Orišanac se u duši štiman
jer san prve korake u školi

tote učinija.
Svako jutro rano san se usta

da bih kroz bošku 
 do Petehi na noge riva.

Na putu smo se braboškali,
jedan za drugin tekli

i do škole rivali,
u klupu bimo sili,

spod banka borše stavili,
a odori sira i smokvenjaka

cilo vrime su mamili
da pojdemo ča prije marendati.

Najliplje dane
u toj školi san pasa

di su me naučili prva slova pisati
ka nismo nikad

pozabili.

MOJA PRVA ŠKOLA

Rođena je u Kavranu 1949., udata u Prhate, majka dva odrasla 
sina. Osnovnu školu završila je u Puli. Kao djevojka, radila je u Italiji, 
a potom je duži niz godina bila sezonski radnik. Domaćica je i jako 
voli domaću besidu. Pjesme su joj objavljene u zajedničkim zbirkama 
Beside u jatu (2018. - 2024.). Živi u Prhati.

ANITA KOROMAN

																																																																												  Anita Koroman

Uvo ča danas pišen
triba da znaš.
Pišen u svoje ime 
i u ime svih nas.
Kakova ča si ti
jako se malo rodi.
Vajka si vesela i nasmijana,
svakin se fermaš 
i sve naše beside na kup spravljaš.
Ako kemu triba ča pomoći
učinit ćeš i po noći.
Tvoja ljubav i dobrota 
ustat će dio naših života.
Kuhaš jako dobro kafe
zato se u subotu  
poli tebe najdemo 
susede sve.
Štimaš nas sve 
kako si  vajka znala,
zato ti draga moja
od svih nas
veliko fala!

DRAGA NAŠA

Rođena 18.3.1961. u Puli, gdje je završila srednju školu i Pedagoški 
fakultet, te stekla zvanje nastavnice predškolskog odgoja. Živi i stvara u 
Goleševu, nedaleko Barbana. Već 40 godina bavi se aktivno kulturnim 
amaterizmom, kao članica KUD-a Barban. Autorica je tekstova dviju 
monografija koje je do sada objavilo Društvo. Članica je Hrvatskog 
sabora kulture i dobitnica priznanja 2018., 2020., 2021., 2023. i 2024. 
god., kao zavičajna pjesnikinja. Piše poeziju, haiku, kratke priče i 
novele na čakavskom dijalektu i hrvatskom književnom jeziku. Članica 
je udruge Kultura snova iz Zagreba i još nekoliko nacionalnih udruga 
pisaca i pjesnika. Do sada je objavila 3 samostalne pjesničke zbirke na 
čakavskom dijalektu i hrvatskom standardnom jeziku. Poezija i proza 
su joj do sada objavljene u 120 zajedničkih zbirki u našoj i zemljama 
regije.

NEVIA KOŽLJAN

																																																																															Nevia Kožljan

U litnji dan, znenada, 
grdi se je vihor diga, 
kopu raščufeta, 
snoplje z prnata 
po guvnu razbrca.

Debele kaplje dažlja 
padat su počele, 
a vihor je u balaviške 
z dubi nosija lišće 
na sve mile kraje.

Nego nas je prenuja 
z kakovon je forcon puha,  
hita, ubraća, munjesa, 
kako da će hižu ponesti čja, 
foši ustanemo prez krova.

Ud jedan put je vihor doša, 
u litnji dan nevrime donesa, 
sve do kosti nas sledija.  
Prontat se nismo rivali,
usnićeni smo svi ustali.

LITNJI VIHOR

Nevia Kožljan 																																																																							

Okolo nas noć je tepla, 
kako dan sviti misečina, 
tvoje ruke me bliže stišću, 
usta meka ljupce išću.

Snapaju sentimenti, 
domišljanja, pensiri, 
mira ni spokoja ne daju, 
po duši mi vrtuljaju.

Da letin mi se para, 
zvizde bin z rukami takla, 
držiš me, u oči gledaš, 
š njima sve povidaš.
 
U njima štijen ča pensaš 
i da me ninemu ne daš, 
tvoje oči kako modro more 
po ken bordižaju moje sanje.

U oči ti štijen sve lipote, 
ke čuvaš samo za me, 
h tebi se bliže stišćen, 
z usti ti slatke ljupce pijen.

U OČI TI ŠTIJEN

																																																																															Nevia Kožljan

DVI KUMPANJICE I SUPA

Kada dojdu zimski dani, 
liplje je u hiži nego vani, 
čuda se tega smičnega zgoda, 
tako se je trefila i uva štorija.

Dvi su se kumpanjice stale, 
poli starega ugnišća ud grot
na karigun su sile i čakulale, 
da njin se pije supa, obe su znale.
 
Parona je veliku bukaletu 
punu črnega vina donesla, 
na prag ud ugnjišća je vrgla, 
na muletah kus kruha upekla. 

Pak žvelto žlicu cukra usula, 
z krijancijon jeno malo 
domaćega ulja ud ulik kapla 
i šćapac papra, da supa bude bolja.

Svako toliko su bukaletu 
do nosa dizale i dišile, mišale, 
pokušale, malo si gut mazale, 
pak čakulale, čakulale, čakulale...

Pile su i ile, deboto i zakantale,  
tako sve do pokle podne durale, 
za nič drugo škrbi nisu imale.
Sve njin je dobro ta dan hodilo, 
u štumigi hi je vino napro teplilo.

Rođena je 6.5.1998. u Puli. Osnovnu školu završila je u 
Barbanu, klasičnu gimnaziju u Pazinskom kolegiju, a 2022. završila je 
preddiplomski studij ranog i predškolskog odgoja na Sveučilištu Jurja 
Dobrile u Puli. Od svoje desete godine članica je KUD-a Barban u 
plesnoj i recitatorskoj sekciji. Pisati je započela vrlo rano, a za svoj 
18. rođendan izdala je samostalnu zbirku pjesama Mrež oblaki (2016.). 
Pjesme su joj objavljene i u raznim zajedničkim zbirkama. Živi u 
Goleševu kraj Barbana.

DHEEBA KOŽLJAN ŠKABIĆ

																																																																				Dheeba Kožljan Škabić

Petnȃjst pūtȋ
u nȏć su zletȉle
i na svojȉh krȅli
besȉde nosȉle... 

Petnȃjst lȉtnjih nȍći
nȁzad su se tornȁle… 

I ne portȃ 
ča je svȁka drugȃjča. 

Ma najlȉplje su 
svojȅn jȁtu kumpȁrile... 

I da bi jȍš čȕda pȗt
jȕšto kȁko i noćȁs 
poletȉle... po svȋtu 
se razletȉle! 

A k lȉtu se jȍped 
stȁle i nȉke nȏve
vȇrše spensȁle.

PETNȂJSTO JȀTO



100

Dheeba Kožljan Škabić 																																																												

Ki je ȕzeja 
svȋt
i na krȋvi krȁj
ga zavrtȉja? 

Zmȁklo se je svȅ... 

I kȁko da nȉš zasprȃvlje
vȉše ne meritȃ.

Svȅ danȁšnje lušȅce 
nȉsu nȁnki kȃp
u mȏru štȁbelega. 

Remȇngo je zdȃvni
i svȅ vȉše će i bȉt!

Nȉsu zalȗd rȅkli
da pȁmetan će skrȉt
onȏ s čȉn će se 
štȕpido činȉt!

KRȊVI KRȀJ

Rođena je 4.11.2006. u Puli. Osnovnu školu završila je u 
Barbanu, a sada je maturantica srednje Strukovne škole u Puli, smjer 
tehničar nutricionist. Od 2. razreda osnovne škole, članica je folklorne, 
recitatorske i vokalne skupine KUD-a Barban. Pjesme su joj objavljene 
u zajedničkim zbirkama Beside u jatu (2019. - 2024.) i Kako ča zvoni 
va Žminje (2019.) Voli prirodu, životinje i druženje s prijateljima. Živi u 
Hrboki u peteročlanoj obitelji.

LUCIJA KRELJA

Lucija Krelja 																																																																								

Vajk mi to povi,
ko z kurijeron u školu gren,

ko z kolegicami u ples,
ko z mladićen na kafe…

Moj tac mi vajk urdina,
da ne zabin

u svoju munjenu glavu
pamet stavit za sve.

PAMET U GLAVU

																																																																																	Lucija Krelja

Tako blizu,
a veliku razliku ima.

Učer san pensala
da si najbolji mladić 

na svitu,
a sad znan

da san krivo imala
jer san te danas
bolje upoznala.

UČERA I DANAS

Rođen je 26.12.1961. u Puli. Po ocu je iz Pačići, a baba mu je 
bila Foška Licul iz Želiski. Piše na čakavici i književnom jeziku. 
Pjesme su mu objavljene u dvije samostalne pjesničke zbirke: Nek nam 
duša nebo ljubi (2008.) i Žitnica misli (2012.). Zaposlen je kao vozač 
autobusa u Pulaprometu. Bavi se folklorom i zborskim pjevanjem. Živi 
u Banjolama.

MILAN PAČIĆ

																																																																																		Milan Pačić

I crvena i siva i bila, svaderi mi je lipa.
Slušan u njoj trieštinu, roženicu i zvuk miha.
Tičen je svojin tilon pasivajući po njenih puti.
Rada bin joj zvika "Krasna moja" i znan da će čuti.
O "Istro, Istro mila, dome roda hrvatskog"!
Molin za te nebeskega oca i duha presvetog.
"Oče budi volja tvoja" da srce joj dan.
Jučer moji didi, a sutra se fidan, doj će i moj Vazan.
Amen..., neka tako bude..., za početak i kraj!

LIPA MOJA

Milan Pačić 																																																																										

Ča smo se rodili
Ča smo se krstili
Ča smo se zgojili
Ča smo se uženili
Ča smo unuka dočkali
Ča smo trudni bili
Ča smo u crljenicu finili
Ča smo...
je bolje, nego da nismo!

ČA SMO



107

Rođena je 5.8.2001. u Puli. Osnovnu školu završila je u Barbanu, 
a srednju Ekonomsku školu u Puli. Studentica je druge godine Fakulteta 
za odgojne i obrazovne znanosti u Puli. Uživa u radu s djecom, radi 
u dječjem vrtiću kao asistent. Čitati i pisati na čakavštini počela je u 
osnovnoj školi. Članica je KUD-a Barban i njegove literarno recitatorske 
sekcije. Njezine su pjesme objavljene u zajedničkim zbirkama Beside 
u jatu (2016. - 2024.) i Kako ča zvoni va Žminje. Dolazi iz Orihi, a 
trenutno živi i radi u Puli.

ANA PAUS

Ana Paus 																																																																												

Budi kuntenat ča moreš i ča znaš.
Pak, ča ko jušto danas mora padat daž?
Jutri će novo cviće zajt.
I ko moraš pojt i kadi ti se ne gre,
nimaj straha, jopet ćeš doma dojt.
Ne moraš sa svima kušeljat ko ti se ne da,
ma forši će ti pokle biti ža.
I forši si baš triba reć ono ča nisi moga.
Reču da se ne pojidaš oko svega toliko,
pensaš, da ni to tako lako,
ali ki zna, imaju i pravo,
aš i to pasa i joped moreš bit na miru.
Ma, samo kratko, ništo će joped dojt.
Ben, onda ča? Jeno malo laškaj!
I jušto danas nimaš volje za niš,
ne moraš imat, ali pazi
vrime će brzo pasat…
Nike pute ne vidiš da moraš malo više pensat 
na ono na ča ritko pensaš,
smij se, voli, uživaj i sve ča moreš iskoristi.
I budi kuntenat ča si tu 
i ča moreš ovo slušat i kapit.

BUDI KUNTENAT ČA SI TU

Rođen je 20.3.1943. u barbanskim Šajinima. Novinar, pisac i 
pjesnik, scenarist, umjetnički fotograf, režiser, profesor i gost predavač 
na hrvatskim fakultetima s temama iz komunikologije, marketinga i 
odnosa s javnošću. Magistar edukacije suvremenog hrvatskog jezika 
i komparativne književnosti, a specijalizirao se u komunikologiji 
i PR edukaciji (1980.). Režirao je više od 150 propagandnih filmova 
i reportaža te preko 300 radio poruka. Udruženje propagandista 
Hrvatske proglasilo ga je komunikologom godine; na kongresu IAA-a 
u Barceloni 1992. izabran je u 40 najvećih svjetskih uglednika iz 
područja komunikologije; No limit festival, 2007. u Sarajevu, uvrstio 
ga je među 6 najpoznatijih komunikologa regije. Dobitnik je brojnih 
nagrada za filmska i radijska ostvarenja u New Yorku, Cannesu, 
Portorožu, Zagrebu i Beogradu. Poeziju piše na čakavskom narječju, a 
do sada je svoje pjesme objavio u časopisima Epoha i Hrvatsko slovo, u 
22 zajedničke zbirke pjesama (1 u SAD): zbirkama Beside u jatu (2011.-
2024.), zbornicima Matice Hrvatske, Ogranak Umag (2012.-2014.), i u 
SAD-u, u antologiji svjetske poezije (2001.). Godine 2015. objavio je 
svoj prvi literarni CD pod naslovom Istro mila moja, lipa mati moja, a 
2016. zbirku pjesama s istim naslovom. Objavio je i samostalne zbirke 
pjesama Kadi su vni dani (2020.), Brkasto vrime (2021.) i Vijađajući 
kruz život (2022.). Živi u Zagrebu.

MARKO - Ivan PEKICA

Marko Ivan Pekica 																																																																	

Ka srića, ko veselje,
petnajstega pomaja vega gospodnjega lita,
po petnajsti jubilarni put,
u našen lipen Barbanu ćemo se stati
i svitu još jedan libret ljubavi
prema našen ČA s ponoson poslati.
Lita tako vreda naprid gredu ili
kako bi stari Latini rekli:
Tempus fugit
da ne moreš virovati da je već petnajst lit pasalo
od vnontar kad smo se prvi put
u našen dragen Barbanu stali
i svi skupa svitu povidali koliko volimo
našu ČA besidu.
Svako lito bilo nas je sve više i više
kako i naših verši ljubavi prema našin korinima.

Naše Beside u jatu su naše pravo bogatstvo.
Naše Beside u jatu na tako lipi mod govore
ki smo, čigovi smo i kakovi smo.
Čuvajmo hi kako oči u glavi,
zaš nan naše drage Beside tako čuda veljaju.

BESIDE U JATU 
PETNAJSTI PUT

																																																																									Marko Ivan Pekica

Na vrati Boljunke stojin.
Z livega boka didova Jazinka se do vale kaliva,
a do nje je meni tako draga naša Jazinka.
Z desnega boka je, pak, Peladina Jazinka.
Po najlipljen putu na svitu naprid srićan gren.
Zgor mene dižu se veliki dubi.
Z njihovih gran mali tići skupa z vranami,
svrakami, šojkami i lastavicama
okolo pominjući se i kantajući lete.
Uživan, plačen i srićan naprid gren.
Vitar pomalo puhlja i na tanko mi lipe kante kanta.
Sunčeve zrake kroz grane 
z mekima prsti mi lice bukivaju i miluju.
Vero ne znan kad zadnji put vako srićan san bija.
Već san poli Šarmetovca, na Polje naprid gren,
blizu su i Pulizecke i njih ću ubajti.
Neću se fermati, zaš još za dana 
na Veliku Štiku bih stija rivati 
i u hladu, na zelenoj travi, zaspati 
i u sanjima u ditinjstvo srićan se tornati.
Boljunko moja, najdraža boško moja,
toliko sriće si mi kako malen ditetu darovala!
Viruj mi, nikada te neću zabiti, nemoj ni ti mene,
Boljunko moja, ljubljena i nezabljena!

NA VRATI BOLJUNKE

Marko Ivan Pekica 																																																																	

Na našoj velikoj groti poli mora sidin.
Tužnin pogledon po moru šećen, 
largo gledan, vale slušan 
i u sebi plačen.
Vitar sve jače puše,
bile galebe u letu zanaša.
Vali su sve žešći i sve jači.
U grote se zaletivaju
i svoje kante kantaju,
a ja moju dragu Adu zoven
i potiho njoj šapćen:
Ado, ljubavi moja najveća,
najdraža srićo moja,
toliko te volin, toliko mi fališ!
Poli mora sidin 
i na vrimena pensan
kad vode skupa smo sidili, 
strasno se bukivali,
za ruke se držali
i životu se veselili. 
Ja sada žalostan pensan
i z moren i vitron kušeljan.

POLI MORA

Rođena je 16.9.1971. u Zagrebu. Hrvatska pjesnikinja, publicistica, 
marketinška stručnjakinja i umjetnička fotografkinja, magistrica 
edukacije, glavna urednica digitalnog časopisa Epoha, portala za 
kulturu komuniciranja. Kći je poznatog hrvatskog komunikologa 
Marka Pekice, rođenog u barbanskim Šajinima. U Zagrebu je 
završila osnovno, srednje i fakultetsko obrazovanje (studij engleskog 
i talijanskog jezika i književnosti). Završila je i poslijediplomski studij 
amerikanistike. Usavršavala se u Italiji i Velikoj Britaniji. Novinarskim 
radom bavi se od rane mladosti. Radila je za više multinacionalnih 
kompanija, gdje je obnašala dužnost direktorice marketinga i prodaje, 
te vodila odnose s javnošću. Poeziju piše od rane mladosti. Piše na 
hrvatskom i engleskom jeziku. Objavila je tri zbirke pjesama: Sama 
(1998.), U podnožju neba (1999.) i Ljubavne pjesme (1999.). Poeziju je 
objavljivala u raznim domaćim časopisima i zbornicima, te u SAD-u, 
u više antologija svjetske poezije na engleskom jeziku. Piše i prozu. 
Objavila je knjige eseja: Globalno usijanje (2008.), Manifest humanosti 
(2015.) Oči našeg vremena (2015., 2016.), The Wisdom of Aramis (2018., 
engleski jezik) i Putem duha (2020.), te svoje najopsežnije djelo (1.147 
str.) Na Diogenovu putu (2010.; knjiga intervjua s istaknutim ljudima iz 
raznih područja ljudskih djelatnosti). Živi u Zagrebu.

ELIA PEKICA PAGON

Elia Pekica Pagon 																																																																		

Pogledajmo se u oči
i sve ćemo si reći.
Nasmijmo se
i zakantajmo po našu
vnu lipu kantu našu.
Budimo kako tići
svaki na svojoj žici
našega inštrumenta
i zasvirimo složno
himnu ljubavi i zajedništva.
Dajmo mužiki uši,
dajmo valu more,
dajmo suzi lice,
dajmo ditetu mater,
dajmo svitu sriću.
Budimo početak
svakega kraja,
dopriti ćemo 
vrata Bojžega raja.

ZNAJMO DATI

																																																																										 Elia Pekica Pagon

Svaki čovik mora znati
da bi volija druge ljude
najprije mora sebe voliti,
sebe živiti,
svoje sanje sanjivati.
Peno vnontar 
srićan ćeš biti.
Peno vnontar ćeš 
kako jena velika ljubav zgledati.
Peno vnontar svi će 
u tvojoj bližini
želiti biti,
štimati te
i svin srcen te voliti.
Volin, voliš, volimo se svi!

VOLITI

Elia Pekica Pagon 																																																																		

Kako volin vnu narodnu:
ki ti se žali – njemu uzmi,
a vnemu ki ti se fali – njemu daj!
Kad to skapiš 
zajno prid sobon vidiš masku.
Tin bi na to reka:
Maske, maske, 
svaderi okolo nas maske.
Zašto tako sebe prežentivati?
Za ča laži, za ča maske?
Budi to ča si.
Volin čisti obraz i 
doprto srce
napunjeno lipoton
prave, iskrene ljubavi.

MASKE

Rođen je 24.8.1945. u Bičići (otac Barbanac - Vicalja, majka 
Roverka - Kadeta). Osnovnu školu pohađao je u Šajini, a srednju 
školu, elektro smjera, i majstorsku školu završio je u Puli. Studirao 
je ekonomiju u Puli. Poslovni je čovjek, izumitelj i pjesnik. Bavi se 
izumima i inovacijama, s kojima je postigao, na svjetskim izložbama 
inovacija, značajna priznanja. Poezijom se bavi od djetinjstva. Svoje 
pjesme potpisuje pseudonimom Ivan Neruda. Pjesme su mu objavljene 
u nekoliko zajedničkih zbirki pjesama Literarnog kluba Uljanik i 
susreta Verši na šterni, kao i zbirkama Beside u jatu (2012. - 2024.). 
Umirovljenik. Živi u Puli.

BARTOL PEREŠA 
Ivan Neruda

Bartol Pereša 																																																																							

Čovik san ljubavi i mora, 
sve luke svita san ubaša,
gospodar san malega školja, 
samo san u ljubavi sriću naša. 

U srid lita miseca jangušta, 
pensir teče na toju lipotu, 
kako bi to lipo tilo gušta, 
spunija bin si sanje u životu.

Ne vidi se, ma na srcu piše,
ti si žena i od meda slaža.
Za me nima medežije više.
Moja si, moja, od sveg draža.
 
Pute sriće sam san sebi dopira, 
spomeni se u meni na te jave,
a u meni vajk živi ljubav i vira
na toju ljubav i na ljude drage.

Sudbinski si divna žena mora,
meritaš se ponesti priko praga,
zavolila si sve čari malega školja.
Toja je ljubav mojen srcu draga.

ČOVIK SAN LJUBAVI I MORA

																																																																																Bartol Pereša

Mali san bija, kad me mati poli none puštila.
Vrimena su grda bila, mora si zabrati stazu pravu,
aš ko ne moga si u svaku dobu noći i zgubiti glavu.
Nona je od ljudi bila jako štimana, nikad ni bila sama,
navadila me kroz život letiti, bila mi je kako mama.
Niku čudnu forcu smo imali, vajka se skupa držali,
tugu smo nosili u sebi, stešo smo i za radosti znali. 
U školu nis hodija, ma san na pamet molitve molija.
Kad san malo zresa, u crikvu san svaku nedilju 
hodija,
ministrant bija i bilu košulju za vrime maše nosija.    
Volija san biti u svaken delu bolji i u sven  biti prvi. 
Nona se činila, aš san u školi bija bolji nego drugi.
Zvali su me Ive Nonin, priz oca i matere me zgojila.
Od malih nog srićan san bija, aš me je nona jako 
volila.
Nona mi je bila tac i mati, valja je cilega života 
štimati.

IVE NONIN

Bartol Pereša 																																																																							

Moji barbi, moga oca mlaži brati,
pošli su po svitu, bolji život jiskati.
Mati he je do portuna kumpanjala, 
od žalosti suza njoj je u travešu pala.
Da će to dočkati, ni mogla virovati,
da će u starosti sama u hiži ostati.
Obećana zemlja, Merika i  Argentina,
najliplja lita pošli su po stazi sojega diština. 
Trideset lit je pasalo, kad su z hiže pošli.
Mati he je čekala, nikad nisu doma došli.
Od svih zvizd, najveća ka je vajka svitila,
materina zvizda, za sva vrimena se ugasila.
Tužan dan je u meni, aš ja niman none druge,
crikvena zvona zvone, a ja slušan suze moje tuge.

MOJI BARBI

Dr.sc. Alida Perkov, rođena je 24.8.1952. u Puli. Poezijom i 
proznim sastavcima počela se baviti u srednjoškolskim danima, te su 
joj radovi objavljeni u više brojeva časopisa Istarski borac. Posljednjih 
godina piše poeziju za pjesničke susrete Verši na šterni i Beside u jatu. 
Njezine su stihove uglazbili Đeni Dekleva Radaković i Bruno Krajcar. 
Objavljuje znanstvene radove i monografije iz područja društvenih i 
humanističkih znanosti vezane uz gospodarstvo Istre. Predsjednica je 
udruge poslovnih žena BPW Pula, osnivačica je  Platforme - asocijacije 
hrvatskih udruga poduzetnica i saveza Jadransko-jonskih udruga 
poduzetnica-BPW AdrionNet

ALIDA PERKOV



122

Alida Perkov 																																																																									

Na proliće zidi nisu goli,
Se zgusla koruna 
Nikle šparoge i bljušti.
Brnestra se žuti
Črčki kantaju
I babe već pod hladon kunšeljaju.
Ma ča je uno uzad zidih?
Kakova je uno hiža?
Siva, brez krova, brez škurih
Brez ruze, brez ladonje, zimi brez ljudih?
Namisto baladura od stine, sivo staklo
S turištin od svakakove navade.
Zide ne moremo tornati
Korune po selih ni.
Sve se kambijalo
Ustà je stari Ližnjan na spomin.

ZIDI

																																																																																	Alida Perkov

Pod staron ladonjon, na Muntu u Ližnjanu,
Se igraju dica, a stari kunšeljaju,

skupi se selo, i stari i mladi,
i ljubav se piše, a koji put se i svadi.

Pod granan zelenin se besida spliće,
I po zimi i na proliće

od Maškar do Vazma, do Sveteg Martina,
ladonja čeka kad je lito i zima.

Kad sunce zapari, kad stina se žari,
pod ladonjon smo skupa, i mladi i stari,

bukaleta se toči, štorije se kaživaju,
tu srce je doma, u našen kraju.

I tako teču dani i šetimane
Maškare, plesi, i štorije stare,

Pod ladonjon se živi, pod ladonjon se spi,
I kada tako život pasa

Ladonja govori: ma vajk sam tu ja!

POD STARON LADONJON



124

Rođen je 25.10.1963. u Puli, a djetinjstvo je proveo u selu Bateli 
kraj Prnjani na Barbaštini. Osnovnu školu je završio u Barbanu. 
Član je karnevalske grupe Veli Vrh-Valmade od 2004., za koju je do 
sada napisao 8 pjesama, koje su i uglazbljene. Predsjednik je udruge 
Očuvanja domaće beside i maškara Puljštine 2013. Idejni je začetnik 
karnevalske povorke u Puli, organizator prvog Pulskog karnevala 
2015., te idejni začetnik i organizator Velovrške balinjerade 2017. 
Radovi su mu objavljeni u zajedničkim zbirkama Beside u jatu (2012. - 
2024.), Verši na šterni (2012.), More na dlanu (2013.), Teov put do prvog 
koraka 2 i na Krčkom portalu. Živi u Puli (Veli Vrh).

DAMIR PLETIKOS KOROMAN

																																																																	Damir Pletikos Koroman

     O njemu ljudi čuda govore
kakovo je i kadi dojde to mesto sveto 
stešo ne reču sve 
aš njin vajk ništo zustane.

     U Međugorje kad se dojde
na jutarnju se mašu u crikvu Sv. Jakova pojde
prija nego ča se u Podbrdo
na mesto ukazanja Majke Bojže pojde.

     Duga je i velika strmina
od mesta Bijakovići u Podbrdo
do mesta kadi je bilo
prvo ukazanje Majke Bojže.

     24.06.1981. leta, na dan Sv. Ivana, 
dici Međugorja Majka Bojža je svoju ruku dala
kad njin se je ukazala.

     Prez daha su zustali i pitali se vidioci
Ivanka, Vicka i Marija,
Jakov, Ivan i Marijana
eli je istina to ča vidili su tega dana.

     I drugega dana, pokle Sv. Ivana,
Majka Bojža je vidioce svoje h sebi zvala
a kad force su ćepali
u Podbrdo su Majki Bojžoj došli,
zgambijali su beside svoje
i zavjet – obećanje Majki Bojžoj dali

MEĐUGORJE 
(08.05.2015.)

Damir Pletikos Koroman 																																																										

za svin ča su bili mali.
Sporadi tega se litnjica ukazanja slavi
drugega dana pokle Sv.Ivana.

     Po strmini i oštremu kamiku
do mesta ukazanja pet je brončanih ploč
ke svaka za se i o sebi govore.

     Poli svake ploče, po oštremu kamiku,
narod cilega svita gre i poli svake ploče
za se i svoju fameju moli 
za svoje patnje i svoje boli.

     U Podbrdu, poli kipa Majke Bojže,
moleći je i na harti pišu 
da njin želje se uslišu.

     Majčino se selo zove
u kemu su mladići i divojke,
radi vrlih patnji i muke svoje,
našli srićne dane svoje.
   
     Križevac...
po oštremu kamiku i leticami
do velikega križa na vrhu 14 je brončanih ploč
ke o križnemu putu govore i poli kih se čuda ljudi,
žen i dice z cilega svita mole.

     A blizu samega vrha
mrež 13. i 14. ploče – mesta 
stoji i jena ploča kamenita
kako spomen na fra Slavku Barbarića.

																																																																	Damir Pletikos Koroman

     Na Križevac eli Podbrdo
svakega je dana hodija
i eko kakov je to križni put
fra Slavke Barbarića bija.

     Čenakolo se zove mesto
o spovidi mladih ljudi
kadi sporadi svojega življenja u drogi
novi život u njima se raja.

     Mladići i divojke
spovidi su nan rekli svoje,
vidi se, ni njin bilo lako, 
ma njihova spovid to je...

     I kako nan 
jedan mladić govori:
Mi u našoj kumpaniji čuda tega nimamo,
ni radio, ni tv, ni internet, ni novine,
ni mobitel nimamo, 
ali zato imamo pravi put i to nan je sve.

     Subota je i večer je
a u crikvi Sv. Jakova 
euharistijsko je klanjanje i posebna večer je 
kadi čuda ljudi kleči i se moli
po sve večeri i dane
da se zaliče njihove patnje i njihove rane.

     Eko, dragi moji, 
nisan van o Međugorju reka sve, 
a još bi se tega dosta dalo
i čuda je tega još zustalo za čut,
ko Bog da i Majka Bojža, 
to ću niki drugi put.

Rođen je 9.11.1949. u selu Belavići, današnja Općina Marčana. 
Ekonomist je turističkog smjera, a radio je u poduzeću Arenaturist u 
Puli. Dugi niz godina bio je stalni suradnik Pučkog učilišta iz Pule, 
kao predavač predmeta Kuharstvo. Prve je pjesme napisao na ličkome 
ratištu 1993./94., gdje je bio zapovjednik satnije. Te su pjesme objavljene 
u Hrvatskom vojniku, listu ČA i knjižici izdanoj povodom 10. obljetnice 
1. Domobranske bojne iz Pule. Pjesme su mu objavljene i u zbirci 
pjesama Literarnog kluba Uljanik iz Pule, Plamikaju beside (2002.), 
te zbirkama susreta Verši na šterni i Beside u jatu (2013. - 2024.), a 
objavio je i samostalnu zbirku pjesama U verše spleteno (2006.). Živi 
u Puli.

ĐILDO PLIŠKO

																																																																																	Đildo Pliško

Nikad san teka zgoru i zdolu po škalan, 
sad se po škalan teško skalan.

Nike su ud mramora, kamika eli driva, 
ma za dojti gori zabole me noge i čriva.

Nikad san hodija po škalan u tezu po seno, 
sad ni krav, pak mi je svejeno.

U hiži držin male škale za dignuti koltrine, 
su ud aluminija, pak se hi lako nosi eli rine.

Na parceli iman škale ud 4 metra, 
duperan hi samo kad dojde sestra.

Ki je ima karijolu, bilo je zlamenje, 
na traljama se nosilo veliko kamenje.

ŠKALE

Đildo Pliško 																																																																									

Ima san ja tete Anđelinu i Fošku, 
nikad one nisu stile poj u bošku.

Ma, uvo je drugačija priča, 
kad govorin o tetan iz vrtića.

Moja šći dela za vrtiće, 
i unuka će ako bude sriće.

Govore da teta ima malu plaću, 
ma stešo ne pušti da dica zaplaču.

Daje njin isti i stavi hi spati, 
teta njin dojde kako druga mati.

Na igralište u koloni gredu kako mravi, 
dok teta govori „Da budete pravi“.

Ko je grdo vrime, svi su zakapotani, 
jer liplje njin je kad se igraju vani.

Ivana, Marija, Nives eli Neta, 
sve su to iz vrtića teta.

TETE

Rođena je 22.1.1970. u Puli. Osnovnu školu završila je u Barbanu, 
a srednju Medicinsku školu u Puli. Godine 1995. diplomirala je na 
Višoj medicinskoj školi u Rijeci, a 1996. na Pedagoškom fakultetu u 
Puli i stekla zvanje nastavnika. Od 1998. zaposlena je u Općoj bolnici 
Pula, kao viša medicinska sestra. Njezine su pjesme objavljene u 
zajedničkim zbirkama Beside u jatu (2011. - 2024.), prvoj antologiji 
facebook pjesnika (2014.) i zbirci More na dlanu (2014.). Sudjelovala 
na mnogobrojnim susretima pjesnika, kantadura i svirača diljem Istre. 
Živi u selu Orihi.

MARIJA ROJNIĆ

Marija Rojnić 																																																																							

Vȁlje, vȁlje je pȏdne
drȕga pȗsna nedȉlja
Bȕra pȗše, zȋma je i nȁpro stȋšće
a mȁčkari na tratȏri 
zgȏru sȇlon grȇdu
i vȋču i trȗbe u trumbȅtu
Na srȋd sẽla su frmȁli
i zdȏlu se pomȁlo levȁli
Nikȋ kȍš za jȃja, nikȋ bȍce za vĩno 
u rukȁh su nosȉli
a starȉji pȁlice i štapȁjuć se hodȉli
jedȁn armȍniku na živȍtu
i pomȁlo svīrȉti i ljȗde kuntentȁti
domȉsliti he da ča za mȁčkare prontȁju
i za š njȉma dȁju
Od hȉže do hȉže su hodȉli
svīrȉli, čȋne dȅlali, dȉcu prȅdali
i š njȉma komedijȁli
Kõši su pomȁlo bȋli pȕni jȃj
bȍce pȕne vĩna
i za Pȗst ki je vrȇda dȍma
svȅ te to skȕpa prontȁti
i u kumpanȉji pofrajȁti

MȀČKARE

																																																																															 Marija Rojnić

Kumpanȉja se je 
kȍmoć nȁšla 
Čȕda oštarȋj je 
prȉja tȅga ubȁšla
U mĩru su se 
u ȕni kantȗn tȁmo dȍli sȉli
zakantȁli i zasvīrȉli
i po stȃroj užȃnci 
jedȁn drȕgemu brojȉli
ki je besȉde žbaljȃ
i da mu to ne valjȃ
aš će se ljȗdi smijȁti
i nȇće he vȁlje zvȁti

KUMPANȈJA

Marija Rojnić 																																																																							

Orišȃnko si mõja
vrȃg je tȅga vȉdija 
Lĩpa si mi mõja šćȋ
ma tȅbe dȍma nȉkad ni
Hodȉla si zgõru zdõlu
dȍkle nȉsi pȁla 
Ni pasȁlo mȉsec dȃn
nȍseća si ustȁla
Jȕžinu si parićȁla 
i famȅju zvãla
da bȉš svȉma povȉdala
ča si fabrikȁla
Mȁt i utȁc te glȅdaju 
aš su te zgojȉli
na pȗt su te vȑgli
a ti si zavorȁla
To njȉn je plȃća 
i vȇlika tvõja fȃla

ORIŠȂNKO

Rođena je 15.8.1957. u Puli. Iz Želiski je, udata u Prhate. Osnovnu 
školu završila je u Barbanu, a srednju ekonomsku i Višu ekonomsku u 
Puli. Bila je zaposlena u Tvornici vapna Most Raša 10 godina, a potom 
u SDK, ZAP-u i FINA-i. Aktivna je članica KUD-a Barban od njegova 
osnutka i voditeljica recitatorske grupe. Koordinatorica pjesničkog 
susreta Beside u jatu u Barbanu, od prvoga susreta 2011. do danas. 
Pjesme su joj objavljene u zajedničkim zbirkama Beside u jatu (2011. - 
2024.). Živi u Prhati.

NIVES TROŠT 
koordinatorica susreta

Nives Trošt 																																																																										

Kȁd sȁn osamnȃjstu fȉnila,
krȉpke sȁn pastȍle ubȕla.
Na mȇnti sȁn imȁla
da morȁju zdurȁt
za škȏlu fȉnit, dȅlo dobȉt,
dȉcu zgojȉt i mȁlo žīvȉt.
Svȅ sȁn lȋpo rivȁla, ma
pastȍli su mi se jȃko rashlapȁli,
pȇta mi je pojidȅna, a pȑsti me  žȗljaju.
Nȇću he maknȕt!
Jȍš će pastȍli durȁt,
nanȏvo ću he šolȁt,
ča pokȑpat i regulȁt.
Ko bȏg da zdrȃvlje,
trȉba jȍš lȇt i lȇt u njȉh pacotȁt.

(martȋnšnjak, 2024.)

PASTȌLI

																																																																																			Nives Trošt

Pȍd strȉhon zabljȅna,
s prȃhon pokrijȅna,
od bȓša skonšumȁna.
Pakrȍv škrȋplje,
sȁmo se na jedȁn krȁj držȋ.
Ča je to unȗtra ustȁlo
i na hipȁc me tȁmo tornȁlo.
Bȉčve na rȗke upletȅne,
vȅć su he tȃrme nȁčele.
Vȉdin žilȁve rȗke mõje bȁbe,
prȅslicu  krȉpko držȋdu,
vȕnu potȅžu,
na vretȅno prȅju mȍtaju.
Pȑsti z ȉglami prebȉru i plẽtu
da trȗdne nȍge ne zẽbu.
Jȍš se trȋ orȉha i dvȃ lȉšnjaka po kasȅli stȓču,
za svidȍke su ustȁli
da su he nikȁd svȉ štimȁli.
Danȁs he dȉca za bulȋn držȋdu
i z nogȁmi kopunȁju.
U kantȗnu krȍz škȕlju jȅno ȍko škīljȋ,
mȉš z rȇpon mȃše i kȁko da mi prȋti.
Tu sȁn sȁda ja vladȃr i gospodȃr!
Vrȇda sȁn pakrȍv kalȁla,
mȉša skrȉla i svȅ ča sȁn vȉdila
u sȑce za vȋke vikȍva sprȁvila.

                                                                                                                                                      
         (antȏšnjak, 2025.)

NA DNȔ KASȄLE

Nives Trošt 																																																																										

Sȁn kuntȇnta,
sȑce tũče,
dȇsno ȍko igrȃ,
srȉća,
milȋna,
strȃh…
Zagȓni me
da me nȉč ne ledȋ,
da se ta teplȋna
frmȃ,
da ne bižȋ,
da me jȍš vrȉmena
i vrȉmena držȋ.
                                                                

(božȉćnjak, 2024.)

ZAGȒNI ME

Rođena je 16.4.2008. u Puli. Učenica je 2. razreda srednje 
Medicinske škole Pula. Članica je KUD-a Barban te aktivna u njegove 
dvije sekcije: literarno - recitatorskoj i plesnoj skupini. Živi u Trošti.

STEFANI TROŠT

Stefani Trošt 																																																																								

Nikada su dica tekla,
Ležala u zelenoj travi,
Z baloton se igrali,
Oko babe i dida skakali.
Igrali se kako munjeni,
Po svuda bi bižali
I svako malo 
Ča  fabrikali.

A ča je sad,
Prazno sve
Dice nideri,
Nanke babe i dida
Nideri ni viti.
Pa propensaš
Kamo gre ti svit 
I znaš da tako 
Više nikad neće bit.

NIKADA I NIKAD

																																																																																	Stefani Trošt

Gledan je,
Reste, gambiva se,
Ni više mala,
Skroz se gambijala.
Ča na bolje ča na huje,
Pa pensan, 
Kamo ta lita teču,
Ča se ne moru frmat,
Ča ne moru zustat.

Sve se 
Poli nje gambijalo,
Ne znan ko bi je
Ki pozna, ko bi se frma
I domislija, da je i ona
Nikada bila mala, 
A sada bin njoj
Samo rekla,
Pježa mi se kakova si sad,
Ali vajk će mi falit mala ja.

GLEDAN JE

Stefani Trošt 																																																																								

Kad me gledaju, svit se zafrma
Srce tuče, a duša kanta,
Kako i more plave,
Bistre i sjajne
Tvoje oči plave.

U njima se gubin,
Sriću najden i zapensan
Kako mi je lipo i
Kako tu mi je misto
Kadi zustat želin.

PLAVE KAKO I MORE

Rođena je u Pazinu 1961. Do udaje živi u Maretićima, a nakon 
toga u Glavanima, gdje radi kao knjigovođa. Pjesme piše od osnovne 
škole, koju je pohađala u Žminju, gdje su joj pjesme objavljene u 
Čakavčićima. Objavila je samostalnu zbirku pjesama Lancuni na buri 
(2003.). Nastupala je na Veršima na šterni u Vižinadi, a pjesme su joj 
objavljene u zbirkama Beside u jatu (2011. - 2024.) i u više časopisa. 
Piše na čakavštini i književnom jeziku.

LORETA UKOTA

Loreta Ukota 																																																																							

U tȅplen krȋlu
Ubavijȅne i spletȅne z milȋnon
Lȋpin besȉdami, škȇrcima 
i štȏrjicama od jedȁn pȗt
Mȍleć najmȁnje ditȉnje molȉtvice
Mõje nȕčice i ja
kȍpamo fundamȇnte

FUNDAMȆNTI

																																																																																Loreta Ukota

Mrȅž narȍdon na sȃmlju
Lȋpi je mȏrasti mladȉć
Lȋp je i mȏro tovarčȉć

Ma najslȁji mȏro
Zȕz bačvȉcu
Kumpanȉji krȍz gȑlo se fũze
Kolorȃ ubrȁze 
Razvȇže zajȉk

Pȁk ne ćakulȃ čovȉk
Ćakulȃ  M Ȏ R O ….

U mȏrasten kvȃdru jedȁn dȃn fermȁn

MȎRO

Loreta Ukota 																																																																							

“Dȃj mi ručȉco”
Besȉde zavȁjka timbrȁne, zapamȇćene…  
Mȁljahne su bȋle nȁše stȉšćene mȅž tvojȅmi pȑsti

Najdrȁža ruokȁ pȅlje po stazȁmi življȇnja 
Dricȉva, dragȃ, dȃje
Z drȕgon sklopljȅna mȍli
Prȍsi 
Dȅla
Za nȁs….

Zahvȃlni za mȉlost živȍta
Svȅ radȍsti, mudrȍsti, trpljȇnja
Nezabljȅni ustajȕ hȋpi
Kȁd si nȁs, svojȍ dȉco molȉla
“Dȃjte mi rȏko…”

Svȁ fȏrca od svȋta
zarȋvala se u te stȋske, fȏrce, fȏrce
Jedȋna pȍmoć ku si mȍgla dobȉt
S kȏn si šlȃ na vijȁz
U lȉpči, zavičȅni svȋt
S kȇga ćȅš nȁs dȍkle dȉšemo peljȁt za ručȉce

DȂJTE MI RȎKO

Rođena je 14.8.2005. u Puli. Studentica je 1. godine glazbene 
pedagogije na Muzičkoj akademiji Pula. Članica je KUD-a Barban, 
gdje djeluje u literarno – recitatorskoj, pjevačkoj, sviračkoj te plesnoj 
sekciji. Pjesme su joj objavljene u zajedničkim zbirkama pjesama 
Beside u jatu (2018. – 2024.). Živi na Punteri.

NINA VALE

Nina Vale 																																																																												

Kad dojde pramaliće, njuši cviće. 
Gledan zgubljene tiće, 
ki su se z juga, 
tornali. 
Pensan, 
i na tebe, i na 
vrime ko smo pasali. 
Cvita cviće, još smo sami.

PRAMALIĆE – ŠTAJUN 
ZALJUBLJENIH

																																																																																					Nina Vale

Ponadaš se u ljude nike 
ki ti u srcu znače. 
Peče kad se zvuču, 
povidajuć štupidece. 
 
Boli, 
kad je, ma ni. 
Vrime leti, 
ča ću sama z sobon? 
 
Dat se ili uj? 
Sve mi je nike pute, 
tako fuj.

FUJ…

Nina Vale 																																																																												

Pensiri, pensiri... 
suze gredu prez pensat. 
Kamik na srcu, 
radi čega? 
... ni sama ne znan. 
 
Ne moren spat 
Puš me! Fini! 
 
Škuro je... 
samo uru čujen 
kako kanta svaki minut, 
a oči se zaprit ne daju. 
 
Ni mi ni teplo ni zima, 
sve je kako triba. 
 
U postelji san ja 
i glava ka me ne pušti 
zaspat.

PUNA GLAVA



151

Inda je rođena 6.6.1955. god. u Puli. U njezinim pjesmama žive 
slike djetinjstva, radost običaja i zvukovi nekadašnjih vremena. Piše 
s ljubavlju i toplinom, donoseći u svojim pjesmama dah prošlih dana, 
jednostavnost života i onu iskrenu radost koja nikad ne blijedi. Živi u 
Hreljići, okružena ljepotom prirode koja joj daje nadahnuće i mir. Do 
sada nije objavljivala svoje pjesme.

INDA ZENZEROVIĆ

Inda Zenzerović 																																																																					

Nike dane, kad mi je svega dosta,
kad iz unega konfužiona od dela
doma gren,
valjen mi je laglje
kad u selo u korat koraknen.

U jenen kantunu
brek kadine nateže
i od dragosti s repon maše,
iz drugega kraja, 
mačka pridame teče,
a piplić se nanke ne makne
i dalje mrež rožah preće.

I malo mi rabi,
da u miru sela
vreda na muke z dela zabin.

Samo mi je više jutri
teško puštiti korat
i pensati
kako i on za namon pati.

KORAT

																																																																													Inda Zenzerović

IGRA (MOJE SELO)

Kad san bila mala, u mojen selu ni bilo šfalta.
Samo razderena bila česta puna praha,
a mi dica, crtaj trilju na srid česte i sela,
i ni straha da će ča doletiti.
Kurijera ritko pasiva, a vituru želimo i viti.

Hitamo pljočku i dage ki će bolje, 
deremo jedine cavate.
Svakih pet minuti se čulo:
“Ma ne, ni jušto, ja se više ne igran!”
Ma stešo jopet sve četiri, jena za drugon, 
prašimo po trilji.

Noge blatne, cavate razderene i mi kuntente.
Kad se jače nasmijemo, 
biš čuja tetu Mariju kako viče:
“Diinaaa, ćeš doj doma?! Aj, brižna ti, 
ma ćeš he čepati”,
a ja sva u strahu pensan, samo da je ni čula moja mati, 
perke neću ni ja bolje pasati.

Ma je bilo lipo po selu klatiti, u prahu trilju igrati, 
na trtorinu skakati, niš ne imati, a se smijati,
i više put dojti doma i tri po guzici dobiti,
i prez večere pojti spati.

Ča će mi sada šfalto po ken bin lako crtala trilju,
ča mi sada tri para tenisic i pastoli,
kad više ne rivan pošteno ni selo viti,
kad niman zašto se smijati, a kamoli volje za igrati.



MLADI PJESNICI
Osnovne škole Jure Filipovića, Barban

Mentorica:
MAJA GRIPARIĆ, učiteljica hrvatskog jezika

Rođena je 17.4.2012. u Puli. Učenica je 6. razreda Osnovne škole 
Jure Filipovića Barban. Pohađa povijesnu i grupu i te građanski odgoj i 
obrazovanje, a najviše voli pjesmu, ples i glumu te kao članica školske 
dramske grupe i pjevačkog zbora nastupa na svim priredbama. Pleše s 
Barbanskim mažoretkinjama. Živi u selu Šajini.

ANA BLAREŽINA

Ana Blarežina 																																																																							

U črnoj noći i mirnen snu
sine se šetaju po njihoven tlu.

A kad pomislin na te buke
i njihove ruke

srce mi se slomi.

Tlo crlene boje
dok mater stišće

dite svoje.

Rože su uvenule
od velike tuge,

zbog zla ča je ubilo
tolike ljude.

ROŽE SU UVENULE
(za Šajine)

Rođen je 7.10.2011. u Puli. Učenik je 7. razreda Osnovne škole 
Jure Filipovića Barban. Voli filmove, sport i gradnju zanimljivih mjesta 
za igru. Živi u selu Glavani.

MATE BUŽLETA

Ognjište san naložija da bin hižu steplija.
Gori ognjište i lavić se grije.
NJive su okopane,
I dan pomalo finjiva.
Škerca ni, svi večeru čekaju.
Triba spati poj.
Eko, gremo počinuti za novi dan!

VEČER POLI OGNJIŠTA

Mate Bužleta 																																																																							

Rođena je 7.10.2010. u Puli. Učenica je 7. razreda Osnovne škole 
Jure Filipovića Barban. U slobodno vrijeme voli trčati i slušati glazbu. 
Živi u selu Glavani.

NIKA BUŽLETA

 Nedilja služi da se
fameja okupi.

Stari ljudi štorije povidaju,
dok se dica i mladi prejidaju.

Čeripnja napo pojidena,
a fameja najidena.
Dok se dica igraju,

žene z muškima ćakulaju.

NAJDRAŽA NEDILJA

Nika Bužleta 																																																																								

Rođena je 31. 7. 2011. u Puli. Učenica je 7. razreda Osnovne 
škole Jure Filipovića Barban. Članica je Barbanskih mažoretkinja; voli 
zabavu, ples i fešte. Živi u Frkeči.

ANASTASIA GLAVINIĆ

Anastasia Glavinić 																																																																	

U lušjeri ugnjišće gori,
mojemu didu ledeno ni.

Kad si lačan, pršuta se naji,
aš se u lušjeri to drži.

I bukaleta za supu,
pršut, panceta,
uz sve to dojde

jena dobra špaleta.

Kad se najiš,
pojt ćeš spat,

lipi snovi će te zvat.

POLI UGNJIŠĆA

Rođena je 1. 10. 2013. u Puli. Učenica je 5. razreda Osnovne škole 
Jure Filipovića Barban. Voli plesati i glumiti na svim priredbama, pjeva 
u školskom zboru te sudjeluje u mnogim izvannastavnim aktivnostima: 
Mladi vrtlari, Dramska skupina, Građanski odgoj i obrazovanje, a 
izvan škole trenira atletiku i pleše s barbanskim mažoretkinjama. Živi 
u Škitači.

ANGELINA KOLIĆ

Jene tihe noći došli su ljudi u črnemu.
Nike su ubili, niki su ušli.
Jedan drugega su zvali.

Ko su čuli, z pištole bi hitili.

Krv se lila česton poli hiže.
Anđeli su letili, cviće su nosili.
A njihovi najbliži suze su lili.

Skuže smo lovili
Ča su nas tolike ubili.

Ma skužu primili nismo
Aš prijatelji više nismo.

ŽALOST U ŠAJINI

Angelina Kolić 																																																																						

Rođen je 8. 8. 2013. u Puli. Pohađa 5. razred Osnovne škole 
Jure Filipovića Barban, gdje je aktivan u mnogim izvannastavnim 
aktivnostima: dramskoj grupi, građanskom odgoju i obrazovanju, 
mladim vrtlarima i nogometu. Izvan škole trenira nogomet u NK 
Smoljanci Sloboda, pohađa školu stranih jezika i član je KUD-a 
Barban. Najviše voli nogomet i matematiku, a u slobodno vrijeme voli 
i čitati. Živi u selu Šajini.

FILIP KOLIĆ

Bilo je to u zimskoj noći,
Njemci su napali pokle ponoći.

Dica gola i bosa plaču
i materi u naručje skaču.

S kaluna municiju ispalili
svo selo zapalili.

Cilo selo je gorilo,
kai da je dan je svitlilo.

Metak ti fameju rani,
a tebe boli više nego njih vani.

DEVETI ANTOŠNJAK
(za Šajine)

Filip Kolić 																																																																												



167

Aj ma san lačan…
A njiva se triba požeti
i od zrna muku učiniti.

E, kad smo muku učinili,
homo kruh umisiti.

Baba će dojti pomoći
i delati sve do ponoći.

Ujutro će ga na banak staviti,
fameja će se dojti nahraniti.

AJ MA SAN LAČAN
(uz Dane kruha)

																																																																																				 Filip Kolić

Rođena je 23. 8. 2011. u Puli. Učenica je 7. razreda Osnovne 
škole Jure Filipovića Barban. Slobodno vrijeme provodi u prirodi, a 
voli i crtati. Živi u selu Grandići.

TINA MEDVID

																																																																																	Tina Medvid

Ognjište se u lušjeri drži,
a moj dido tamo sidi.

Tar ognjište je lipo kako god obrneš,
sve ča je tamo, to pojideš!

Kobasice, pršut i špaleta tamo stoji
Ki god da je lačan neka se naji.
Kada je grdo, kada ninega ni,
moj dido jenu kobasicu poji!

KADA NINEGA NI

Rođena je 20. 4. 2011. u Puli. Učenica je 7. razreda Osnovne 
škole Jure Filipovića Barban. Jako voli crtati i družiti se sa životinjama 
te plesati s Barbanskim mažoretkinjama. Živi u selu Želiski.

NEA ŠVERKO



171

																																																																																			Nea Šverko

Teplo i pronto
ognjište

za učiniti isti.
Svu volju i ljubav

zavisiš na komoštru
i umišaš
u svoju

maneštru.

OGNJIŠTE

Rođena je 28. 1. 2012. u Puli. Učenica je 7. razreda Osnovne 
škole Jure Filipovića Barban. Bavi se plesom, članica je Barbanskih 
mažoretkinja. Živi u Barbanu.

KATE UČKAR

																																																																																		 Kate Učkar

Lipo diši z ognjišća,
friško pečena čeripnja.
Nono u kantunu stoji,

ninega doma ni.

Banak pronat čeka
ljude sve lačne.

Lušjera sva zadimljena,
čeripnja učinjena.

SPRID OGNJIŠĆA

Rođena je 25. 7. 2012. u Puli. Učenica je 6. razreda Osnovne škole 
Jure Filipovića Barban. Voli pisati pjesme, crtati i igrati nogomet. U 
školi pohađa građanski odgoj i obrazovanje, povijesnu i dramsku grupu 
te nastupa na školskim priredbama, a izvan škole pleše s Barbanskim 
mažoretkinjama. Živi u Hreljićima.

NIKA UČKAR

																																																																																		 Nika Učkar

U jenen malen kantunu
Kadi ljudi ne budu

Tu san ja sa svojin starcima
Držin breka na lancima.

Tu mi je i baba ka z šepavon nogon hodi
Tu je i dido ki z bevandon kokoše vodi.

I zrmani z grada dojdu u selo.
Forši je malo

Ma je u srcu velo.

MOJE SELO

Rođena je 8. 12. 2013. u Puli. Učenica je 5. razreda Osnovne škole 
Jure Filipovića Barban. Jako voli plesati s Barbanskim mažoretkinjama, 
pjeva u školskom zboru, sudjeluje u izvannastavnim aktivnostima 
mladih vrtlara te građanskom odgoju i obrazovanju. Posebno se ističe 
u dramskoj grupi te rado sudjeluje u školskim priredbama. Živi u selu 
Šajini.

KLARA VRTAČIĆ

																																																																																Klara Vrtačić

Dani kruha su tu.
Triba kruh načiniti,

umisiti tisto
i direkt u špahor poj.

Fameju zvati i za banak sisti
i pojisti.

Niš neće ustati
pak će breki gladovati!

KRUH

Te jene noći zima je bila,
A svitli plamen sve he je zbudija.

Z hiže su tekli, mater su zvali,
A prokljeti neljudi nikega su iskali.
Nisu ga našli pak su sve poubijali.

Ma mi nismo niš ud tega zabili
Aš su naše babe i didi

Zavajk
U toj noći ustali.

TE JENE NOĆI
(za Šajine)

Klara Vrtačić 																																																																								

